
MINUTI

Il-Minuti tal-Laqgħa Nri. 28 u 29 tal-31 ta’ Ottubru, 2018 u tad-9 ta’ Novembru, 2018 rispettivament, ġew konfermati.

IĊ-CHAIRPERSON (Onor. Beppe Fenech Adami): Nilqagħkom għal din it-30 laqgħa tal-Kumitat Permanenti dwar il-Kontijiet Pubbliċi u ngħaddu mal-ewwel għall-item li għandna fuq l-aġenda. 

AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY (KONT.)

IĊ-CHAIRPERSON:  Qabel ma nibdew xtaqt nistaqsi jekk il-Kumitat jaqbilx li s-Segretarja tal-Kumitat tiġi awtorizzata sabiex kwalunkwe dokument li jiġi ppreżentat f’dan is-smigħ, jiġi mtella’ fuq is-sit elettroniku tal-Parlament fuq il-paġna tal-Kumitat. Ma jidhirx li hawn oġġezzjonijiet u għalhekk l-awtorizzazzjoni qiegħda tingħata.

Qed nifhem li f’din il-laqgħa se ssir xi preżentazzjoni mill-Onor. Robert Abela.

ONOR. ROBERT ABELA: Iva, se nagħtu overview jien u l-Onor. Alex Muscat.

IĊ-CHAIRPERSON: Imbagħad wara, l-Awditur Ġenerali jkun jista’ jagħmel il-preżentazzjoni tiegħu u nkomplu minn hemm. 

L-Onor. Robert Abela.

ONOR. ROBERT ABELA: Nirringrazzjak, Sur President.  Se nibda billi nagħmel timeline tal-fatti kif ġraw f’dan il-każ, ieħor mis-sensila Jason Azzopardi, b’dispjaċir ngħid. Dan huwa ieħor minn sensila għax fih se naraw l-istess pattern li rajna fl-investigazzjoni li saret dwar il-każ tal-Löwenbräu, u l-istess pattern li wassal għal telf qawwi għall-but tal-poplu Malti fil-każ ta’ Spinola. F’dan il-każ għandna pattern identitiku ta’ telf qawwi għall-poplu tagħna ta’ €1.2 miljun. B’deċiżjoni ta’ politiku wieħed, il-poplu tagħna tilef €1.2 miljun.  Ħalli mmur lura għal x’ġara fl-1996 u l-post li qed nitkellmu dwaru.   

Il-post li qegħdin nitkellmu fuqu kien magħruf bħala l-Fekruna, fejn qabel kien hemm il-Mare d’Oro Restaurant. F’dan is-sit kien hemm id-diffikultà li l-aċċess taċ-ċittadin komuni għall-bajja, għal fejn wieħed ikun jista’ jgħum, kien limitat minħabba li l-proprjetà kienet ġiet mogħtija lill-kumpanija bl-isem ta’ Fekruna Ltd., ta’ ċertu Raymond Vella. Fl-1996 il-Gvern kien beda proċedura ta’ esproprju tal-art fejn kien iddeċieda li jieħu biss dik il-parti mill-bajja li kienet meħtieġa biex il-pubbliku jkun jista’ jaċċedi għall-blat u jkun jista’ jinżel jgħum. Fejn kien hemm ir-restaurant ta’ din il-kumpanija privata, il-Gvern ma deherlux li kien fl-interess pubbliku li l-privat ikun jista’ jinżel u jaċċedi għall-bajja, u allura ġustament il-Gvern ta’ dakinhar ħa deċiżjoni li jesproprja biss safejn kien neċessarju. Fekruna Ltd., li kienet is-sid tas-sit intier, jiġifieri tar-restaurant u l-bajja, iddeċidiet li tikkontesta dak l-esproprju quddiem il-Prim’Awla tal-Qorti Ċivili għax qalet li t-teħid ta’ parti mill-proprjetà tagħha biex il-pubbliku jkun jista’ jaċċedi għall-bajja ma kienx meħtieġ fl-interess pubbliku. Fl-2004 ingħatat deċiżjoni finali dwar din il-kawża, u l-Qorti Kostituzzjonali, għax dan il-każ kien eventwalment spiċċa f’appell quddiem il-Qorti Kostituzzjonali, iddeċidiet li t-teħid ta’ parti mill-proprjetà biex il-pubbliku ikun jista’ jaċċedi u jgħum fiha kien meħtieġ fl-interess pubbliku. Il-Qorti ppuntwalizzat ir-raġuni għalfejn kienet qed taqbel li d-deċiżjoni tal-Gvern kienet waħda fl-interess pubbliku, u fil-parti konklussiva tas-sentenza, il-Qorti qalet hekk: 

“L-esproprju kien konfermat mill-Qorti għaliex l-esproprjazzjoni tolqot biss tant mill-art daqs kemm hija meħtieġa biex il-pubbliku, li tradizzjonalment kellu aċċess għall-baħar mill-Ponta tal-Fekruna, jibqa’ jkollu tali aċċess mingħajr xkiel.”.

Jiġifieri l-qorti kienet speċfika u kategorika ħafna meta qalet li qed taqbel li t-teħid tal-proprjetà mill-Gvern kien fl-interess pubbliku u allura jsir l-esproprju, għax il-proprjetà li ħa l-Gvern bl-esproprju kienet waħda limitata safejn il-pubbliku kellu bżonn biex jaċċedi għall-baħar. Fl-2004 kellna din is-sitwazzjoni fejn il-qorti qalet li l-individwu kellu jiġi kkumpensat is-somma ta’ Lm1,500, flimkien mal-valur tal-art li kienet qed titteħidlu. Immorru ‘l quddiem għas-sena 2006, li kif naħseb li jaf kulħadd kienet is-sena fejn il-Planning Authority (PA), dak iż-żmien il-Malta Environment and Planning Authority (MEPA), kienet ikkonkludiet l-eżerċizzju tar-rationalisation u l-local plan review u f’dan l-eżerċizzju, dik il-parti tal-proprjetà ta’ Raymond Vella ta’ Frekruna Ltd., li ma kenitx ġiet esproprjata mill-Gvern u li ma kenitx diżinjata li fiha seta’ jsir żvilupp residenzjali u kummerċjali, iddaħħlet fiż-żona ta’ żvilupp li fiha seta’ jsir żvilupp residenzjali u kummerċjali. Huwa ovvju li b’dik id-deċiżjoni, il-valur ta’ dik il-parti tal-proprjetà sploda. 

Fl-2007 ittieħdet imbagħad it-tieni deċiżjoni, fejn ġew maħruġin il-permessi tal-iżvilupp, skont il-bidla fil-pjan lokali li kien sar fl-2006. S’hemmhekk kollox sew, għax l-individwu għamel il-proċedura li kienet normali fir-rigward tal-proprjetà tiegħu, u allura l-loġika kienet tgħidlek li kellek dik il-parti li ġiet esproprjata li rċieva kumpens qawwi tagħha, però dik kienet il-parti tiegħu u mhux il-parti li qed niddiskutu hawnhekk, u dik il-parti li ma ġietx milquta mill-esproprju u li dwarha l-Gvern ħareġ il-permessi tal-iżvilupp, l-individwu kien se jkompli jiżviluppa fuqha. Però l-loġika mhux dejjem kienet taħdem taħt l-amministrazzjoni tal-Partit Nazzjonalista u ġara proprju bil-kontra ta’ dak li wieħed...

IĊ-CHAIRPERSON: Onor. Abela, ippermettili għax m’iniex qed nifhem xi proċedura se naddottaw.

ONOR. ROBERT ABELA: Se nkompli bl-ispjegazzjoni ta’ dak li joħroġ mir-rapport tal-Awditur. Naf li din il-parti ma tantx għoġbitek, però ħallini nkompli.

IĊ-CHAIRPERSON: Però ejjew ma noħolqux modi ġodda.

ONOR. ROBERT ABELA: Qed nagħmel l-istess ħaġa li għamilna f’każijiet analogi. F’Ta’ Spinola hekk imxejna wkoll; għamilt preżentazzjoni.

IĊ-CHAIRPERSON: Jekk trid tista’ tagħżel li tixhed.

ONOR. ROBERT ABELA: Jien m’iniex qed nixhed, imma qed nagħmel preżentazzjoni.

IĊ-CHAIRPERSON: Jekk se nagħmlu speech...
ONOR. ROBERT ABELA: M’iniex qed nagħmel speech...

IĊ-CHAIRPERSON: Mhuwiex lok fejn isiru...

ONOR. ROBERT ABELA: Jien qed nagħmel elenku ta’ dak li joħroġ mir-rapport tal-Awditur Ġenerali.

IĊ-CHAIRPERSON: Onor. Abela nitolbok tapprezza...

ONOR. ROBERT ABELA:  Biex ma nagħmilx kummenti politiċi. Hux hekk?

IĊ-CHAIRPERSON: Hawnhekk ma tistax tiġi u tagħmel elenku.  Ma nibdewx modi ġodda. Għalija tista’ titla’ tixhed...

ONOR. ROBERT ABELA: Jien m’għandi ebda diffikultà nieħu ġurament.

IĊ-CHAIRPERSON: Onor. Abela, ġenwinament ma naħsibx li huwa l-iskop ta’ dan il-Kumitat li... Li tagħmel introduzzjoni għas-suġġett nifhimha, imma li tagħmel diskors purament politiku, ma naħsibx li huwa fl-ispirtu ta’ dan il-Kumitat. Inkella se niftħu l-kaxxa ta’ Pandora għalxejn, għax niġi darb’oħra jien u nagħmel diskors politiku, jiġi d-darba ta’ wara...

ONOR. ROBERT ABELA: Kif għamiltu fil-każ ta’ Wasteserv min-naħa tagħkom! 

IĊ-CHAIRPERSON: Però, jien tlajt u xhedt.

ONOR. ALEX MUSCAT: Però s-Sedja tapprezza li l-każijiet huma differenti.

IĊ-CHAIRPERSON: Naqblu li huwa simili għall-każ Ta’ Spinola?

ONOR. ROBERT ABELA: Pattern wieħed.

IĊ-CHAIRPERSON: U naqblu li dan li qed isir illum ma sarx f’dak il-każ?

ONOR. ROBERT ABELA: Iva, sar. Jien żgur kont għamilt preżentazzjoni.

ONOR. ALEX MUSCAT: Hemm xi problema mis-Sedja li ssir preżentazzjoni?

IĊ-CHAIRPERSON: Le, m’għandi problema ta’ xejn.

ONOR. ALEX MUSCAT: Allura jista’ jkompli.

IĊ-CHAIRPERSON: Għalija, kull wieħed minnkom jista’ jitla’ u jixhed.

ONOR. ROBERT ABELA: Dan li qed ngħid se nistaqsi lill-Awditur dwaru. Wara kollox qed nikkwota minn dak li kkonkluda l-Awditur.

IĊ-CHAIRPERSON: Però, ma tistax tagħmel diskorsi. Hawnhekk ġibna lill-Awditur Ġenerali biex jagħmel spjegazzjoni ta’ dan li qed tispjega inti, nistaqsu lilu, u jekk hemm bżonn titla’ tixhed, ixhed, però mhux tiġi tagħmilli diskors. Inkella jkolli ngħid li ma tistax tagħmel diskorsi in aeternum.

ONOR. ROBERT ABELA: Mela kellna sitwazzjoni fejn ġie stabbilit mill-Qorti liema kienet dik il-parti tal-art li kienet meħtieġa għall-użu pubbliku, u allura dik il-parti li ġiet esproprjata, u l-qbija tal-art li ma kenitx meħtieġa għall-użu pubbliku u li allura baqgħet tal-privat. Inbidlu mbagħad il-pjanijiet lokali u lill-privat daħlitlu f’żona fejn seta’ jibni residenzi u fejn seta’ jużaha għal użu kummerċjali. Talab il-permess u ngħatalu. Dik kienet is-sitwazzjoni li kellna fl-2007, però f’mument minnhom, wara l-2007, l-Amministrazzjoni ta’ dakinhar iddeċidiet li tagħmel pass li qaleb is-sitwazzjoni ta’ taħt fuq. Filwaqt li fl-2004 il-qorti kienet ikkonfermat li dik il-parti li kienet meħtieġa għall-pubbliku kienet dik li ġiet esproprjata fl-1996, fl-2007 l-Gvern deherlu li fuq dik il-parti li kienu nħarġu l-permessi tal-iżvilupp u li kienet għada kif iddaħħlet f’żona li fiha setgħu jinbnew ir-residenzi u li setgħet tintuża għal skop kummerċjali – deċiżjoni li permezz tagħha l-valur tal-art sploda ‘l fuq – jagħmel ukoll esproprju. Ma ninsewx – u nerġa’ mmur lura għal x’qalet il-Qorti Kostituzzjonali fl-2004 – li l-art li kienet meħtieġa għall-użu pubbliku kienet dik li dwarha sar l-esproprju fl-1996, u xejn iżjed minn hekk. Però l-Gvern, wara li ħalla l-art tal-privat tisplodi ‘l fuq fil-valur tagħha, deherlu li kellu jmur u jimxi ‘l quddiem għall-esproprju. Hekk fil-fatt ġara, u wara li saru diversi metodi ta’ valutazzjoni ġie stabbilit li l-valur tal-proprjetà tal-privat, allura ta’ Fekruna Ltd.,  kien ta’ €5 miljun. 
Ittieħdet imbagħad it-tieni deċiżjoni, u ċioè li l-valur ta’ dik il-proprjetà jiġi kkumpensat mhux bi flus imma bi tpartit ta’ żewġ proprjetajiet, waħda fi Swieqi u l-oħra f’San Ġwann. Hemmhekk bilfors ikolli nagħmel analoġija għal x’ġara fil-każ ta’ Spinola għax erġajna bis-soltu pattern identiku tal-kwestjoni tal-valutazzjonijiet li ġew użati għall-proprjetà tal-Gvern, u għall-metodu ta’ valutazzjonijiet li ntuża għall-proprjetà tal-privat. Filwaqt li fir-rigward tal-proprjetà fil-Fekruna ntuża metodu ta’ valutazzjoni, fir-rigward tal-proprjetà li kienet tal-Gvern, proprjetà li hemm fi Swieqi u f’San Ġwann, intuża metodu oppost, li l-Awditur Ġenerali ġustament jikkummenta u jagħmel diversi riżervi dwaru.

Sur President, issa se nidħol fil-punti li ndaga l-Awditur Ġenerali, fosthom jekk kienx hemm indħil politiku u jekk kienx hemm valur għall-flus għall-Gvern, u se nibda bil-kwestjoni tal-valur għall-flus. Fl-aħħar mill-aħħar dak li l-iktar jinteressa lil dan il-Kumitat bħala gwardjan tal-fondi pubbliċi huwa jekk il-Gvern għamilx deal tajba jew le. Dak li rridu naraw aħna. Il-funzjoni stabbilita, anke fis-sistema parlamentari Ingliża tal-PAC, hija jekk il-fondi pubbliċi ntużawx tajjeb, jekk il-proprjetà pubblika ġietx disposta b’mod tajjeb, u jekk allura l-Gvern għamilx deal ġust u raġjonevoli. Fir-rapport tiegħu, l-Awditur Ġenerali jikkonferma li mhux talli m’għamilx deal tajba, talli l-Gvern jitlef €1,127,424 minnha.  U se nispjega kif l-Awditur Ġenerali wasal għal dik il-konklużjoni u se nibda bil-proprjetà tal-Fekruna.

Din il-proprjetà, bil-metodu li ntuża mid-Dipartiment tal-Artijiet fi żmien l-ex Ministru Jason Azzopardi, ingħatat il-valutazzjoni ta’ €4,972,007. L-istima li jasal għaliha l-Internal Audit and Investigation Department (IAID), li hija l-istess stima li jabraċċja l-Awditur Ġenerali, hija ta’ €875,000 inqas. Mela hemmhekk, il-proprjetà tal-privat ġiet stmata €875,000 iżjed milli attwalment kienet tiswa’. U dik hija l-ewwel daqqa b’saħħitha li jaqla’ l-valur tal-proprjetà tal-Gvern. L-istess isir fil-każ tal-proprjetà tas-Swieqi, fejn l-istima li jasal għaliha l-IAID, wara li għamel il-verifiki tiegħu  dwar dan il-każ, u li hija l-istess stima li jiċċita l-Awditur Ġenerali fir-rapport tiegħu, hija €407,417 iżjed milli kienet attwalment tiswa’. Meta tgħodd iċ-ċifri kollha, dawn jiġu jammontaw għal kważi €1.3 miljun, li hija s-somma li l-privat irċieva iżjed milli attwalment kellu jirċievi.  Però jirriżultaw żewġ punti oħrajn mill-aspett politiku. 

L-ewwel punt – u hawnhekk forsi tidħol il-kwestjoni ta’ governanza li jsemmi l-Awditur Ġenerali fir-rapport tiegħu – huwa n-nuqqas ta’ dokumentazzjoni li kien hemm fil-file governattiv. L-Awditur Ġenerali jikkummenta, kif għamel fil-każ tal-Löwenbräu u ta’ Spinola, rigward dan in-nuqqas serju ta’ nuqqas ta’ dokumentazzjoni fil-file governattiv. It-tieni punt – u hawnhekk niġi għall-kwestjoni politika li naħseb li hija sinifikattiva ħafna – huwa li dan id-deal ġie ssiġġilat b’kuntratt li sar fil-5 ta’ Marzu 2013, erbat ijiem qabel l-elezzjoni ġenerali.  Issa ħalli mmur lura għas-seduta ta’ dan il-Kumitat li kellna fil-każ ta’ Wasteserv, u nfakkar daqsxejn x’kienu qalu l-Membri tal-Oppożizzjoni fuq dan il-Kumitat dakinhar – jekk m’iniex sejjer żball f’dik is-seduta partikolari kien hawn ukoll l-Onor. Jason Azzopardi – fejn kienu għamlu premura li skont prassi li kienet tintuża mill-passat, fil-mument li tkun f’kampanja elettorali, il-Gvern jassumi funzjonijiet ta’ caretaker government. F’dan il-każ, id-deċiżjoni li ttieħdet tmur kontra dak li qalet l-Oppożizzjoni fil-każ ta’ Wasteserv. Qed ngħid hekk għax ftit tal-ġranet qabel id-data tal-5 ta’ Marzu 2013, erbat ijiem qabel l-elezzjoni ġenerali, l-Onor. Jason Azzopardi, Ministru responsabbli u li taħtu kien jaqa’ dan il-każ, irċeva kommunikazzjoni bil-miktub mingħand id-Direttur Ġenerali tal-Land Department fejn staqsih jekk kienx iħoss li ma jkunx prudenti li wieħed jibqa’ għaddej b’dan id-deal meta konna ninsabu lejliet elezzjoni ġenerali. Jiġifieri l-pożizzjoni tad-Direttur Ġenerali tal-Land Department, il-persuna li ġġorr ir-responsabilità ta’ dak li jiġri fid-dipartiment, għamel din il-kommunikazzjoni lill-Ministru tiegħu u jgħidlu li ma jkunx prudenti li wieħed jibqa’ għaddej u jissiġilla dan id-deal lejliet elezzjoni ġenerali, u l-Ministru Jason Azzopardi wieġeb lura u qallu li kien se jinjora l-parir tiegħu u li l-kuntratt li permezz tiegħu l-proprjetà tal-Fekruna tmur favur il-Gvern u l-individwu jirċievi l-proprjetajiet tal-Gvern, kellu jiġi ffirmat. Fil-fatt, sfortunatament ġie njorat il-parir tad-Direttur Ġenerali tal-Land Department, għaddiet tal-Ministru, u d-deal ġie ssiġġilat b’kuntratt li sar fil-5 ta’ Marzu 2013. Jiġifieri bis-saħħa tad-deċiżjoni politika li ttieħdet mill-Ministru Jason Azzopardi, kontra l-parir li kellu mid-Direttur Ġenerali tal-Land Department, il-poplu Malti tilef valur fi proprjetà ta’ kważi €1.13 miljun. U the cherry on the cake kienet li l-Gvern ta’ dakinhar deherlu li kellu jħallilu t-tips ukoll lis-Sur Raymond Vella, is-sid ta’ Fekruna Ltd., u ħafirlu s-somma ta’ €21,000 li kellu jiġbor meta ppubblika l-kuntratt, xi ħaġa li l-IAID ġustament jikkummenta negattivament dwarha u jagħmel domandi dwar x’sar minnhom dawn il-flus. Veru li €21,000, ikkomparati ma’ €1.13 miljun, tidher somma żgħira, imma dawn huma flus il-poplu, kif ġustament jikkummenta l-Awditur Ġenerali, li suppost inġabru u li effettivament ma nġabrux. 

Sur President, dan kien riassunt tal-każ li għandna quddiemna. Din in-naħa, fil-leġiżlatura li għaddiet kienet talbet li dan il-każ jiġi ndagat għal tliet raġunijiet prinċipali.  L-ewwel, u forsi l-iktar raġuni serja, hija minħabba li kien hemm deċiżjoni singola ta’ ministru wieħed li jiddeċiedi li jinjora l-parir li jkollu minn min suppost li joqgħod għall-parir tiegħu, id-Direttur Ġenerali tal-Land Department, fejn b’mod speċifiku ġibidlu l-attenzjoni u qallu li ma kienx prudenti li jibqgħu għaddejjin b’dak id-deal, bil-Ministru jkisser dak il-parir, u jiddeċiedi li jibqa’ għaddej u jordna li ssir il-pubblikazzjoni tal-kuntratt li bih ġiet trasferita l-art tal-Gvern favur il-privat.  Aktar minn hekk, il-kuntratt li sar b’deċiżjoni singolari tal-Ministru Azzopardi wassal għal telf ta’ kważi €1.13 miljun għall-poplu Malti, minbarra l-€21,000 oħra li suppost kellhom jinġabru mingħand il-privat fuq dan il-kuntratt, li spiċċaw ma nġabrux. Għalhekk kien hemm din it-talba min-naħa tal-Membri tal-Gvern fil-leġiżlatura li għaddiet biex issir din l-investigazzjoni, liema investigazzjoni saret b’mod tajjeb, bħal dejjem, min-naħa tal-Awditur Ġenerali, daħal fid-dettalji kollha, u wasal għall-konklużjonijiet kollha li wasal għalihom, fosthom li ma nżammet ebda rekord tan-negozjati, u nikkwota:
 
“...no records of negotiations were retained, no minutes of meetings kept and no documentation of correspondence exchanged made available...”.

Jien ma nemminx li ma nżammitx dokumentazzjoni, u allura  wieħed bilfors jistaqsi fejn hi din id-dokumentazzjoni u x’sar minnha. Almenu l-bonsens ta’ governanza tajba tgħidli li meta qed ninnegozja dwar proprjetà li tiswa’ €5 miljun, jew deal li ġet stmata €5 miljun, wieħed iżomm imqar record tan-negozjati kif saru. Forsi kien hemm raġunijiet għalfejn wieħed ma żammx records u allura wieħed ma jlumx lil din in-naħa li talbet li dan il-Kumitat jinvestiga dan id-deal. Nirringrazzjak.

IĊ-CHAIRPERSON: Grazzi. Xtaqt nagħmel xi kummenti fil-qosor. Rigward l-esproprjazzjoni tal-art fil-Fekruna li semma l-Onor. Abela, l-Awditur Ġerenali, fir-rapport tiegħu, jgħid speċifikament:

“In this Office’s opinion, the expropriation of the Fekruna Bay property, although within development boundaries, served the intended public purpose of returning the site to its original state and granting the public better accessibility.”.

ONOR. ROBERT ABELA: Mr Chairman, jien se nimxi mas-suġġeriment li għamilt inti aktar qabel fejn għedtli biex ma nagħmilx diskorsi u kummenti politiċi. Il-proċedura li stabbilixxejna hija li tibda n-naħa li tkun talbet li ssir l-investigazzjoni.  Aħna se nressqu l-provi li għandna xi nressqu; dak kollu li għedt jien se nressaq provi dwaru.

IĊ-CHAIRPERSON: Onor. Abela, peress li saret preżentazzjoni selettiva...

ONOR. ROBERT ABELA: Mhijiex selettiva!

IĊ-CHAIRPERSON: Se nikkwota parti żgħira mir-rapport.

ONOR. ROBERT ABELA: U jien ikkwotajt x’qalet il-Qorti Kostituzzjonali!

IĊ-CHAIRPERSON: Fuq il-kwestjoni tal-valutazzjoni, ir-rapport jgħid li:

“The NAO considers the setting up of the PEC, tasked with establishing the value of properties to be acquired by Government, procedures of valuation and negotiating with owners, as a positive development...”. 

Jiġifieri l-Awditur Ġenerali jgħid li l-mod li bih ġiet valutata l-art kien a positive development. Ir-rapport ikompli jgħid li:
“NAO established that this was not in breach of statutory provisions.”.

Jgħid ukoll li l-istimi saru wara li ntalbu stimi minn tliet entitajiet differenti, u li: 

“...NAO acknowledges that arbitration provided a pragmatic course of action to address the disagreement on property values, particularly in view of the indicated budgetary constraints.”.

Jiġifieri minkejja li l-Onor. Abela għażel li jagħmel il-preżentazzjoni li għamel, fil-verità ir-rapport jekk xejn, jindika wkoll ħafna affarijiet pożittivi li ġraw f’dan il-proċess ta’ esproprjazzjoni. Tajjeb ukoll ngħidu li l-Awditur Ġenerali fl-ebda mument ma jindika li kien il-Ministeru, jew saħansittra l-Ministru Jason Azzopardi, li kien b’xi mod involut fil-valutazzjoni tal-artijiet kollha in kwestjoni. 

ONOR. ROBERT ABELA: Sur President, jien kont speċifiku ħafna u għedt li l-Ministru kien il-persuna, li kontra l-parir li kellu mid-Direttur Ġenerali tiegħu, approva dan id-deal. Importanti li nżid ukoll punt ieħor – li nsejt insemmih u huwa l-aktar punt importanti – li l-fil-konklużjoni tiegħu f’paragrafu 18 tal-executive summary, l-Awditur Ġenerali jgħid hekk:

“Concerns emerge when one considers the adverse overall impact on public funds of €1,127,424...”.

Din il-parti ma kkwotajthiex, Sur President! 

IĊ-CHAIRPERSON:  Għax kont diġà semmejtha inti qabel.

ONOR. ROBERT ABELA:  Ikompli jgħid li:

“...equivalent to 22.5 per cent of the €5,000,000 transaction.”.

Mela l-Awditur Ġenerali qed jgħid li fuq deal ta’ €5 miljun il-Gvern tilef 22.5% ta’ dak li suppost ġabar. Imbagħad ikompli jgħid:

“This adverse impact may partly be attributed to the failure to apply planning policies that would have maximised revenue to Government, which bore a negative impact on the assurance of value for money.”.

Dan kollu taħt il-Ministru Jason Azzopardi, li kellu l-ardir jitkellem kif tkellem fil-ġranet li għaddew fuq il-Prim Ministru! Issa nisimgħu lill-Awditur Ġenerali!

IĊ-CHAIRPERSON: For the record, l-Onor. Jason Azzopardi, fil-ġranet li għaddew, tkellem fuq pagamenti ta’ €150,000 fix-xahar lil Keith Schembri u lill-Ministru Konrad Mizzi għal perjodu ta’ 17-il sena, li jiġu jammontaw għal ħafna aktar minn €1.3 miljun, fil-fatt jiġu jammontaw għal €35 miljun!

ONOR. ROBERT ABELA: Mhux kredibbli!

ONOR. CHRIS SAID: Ma naħsibx li l-Onor. Jason Azzopardi fetaħ kumpaniji sigrieti fil-Panama!

ONOR. ROBERT ABELA: L-Onor. Jason Azzopardi għandu sensila ta’ każi fejn bl-azzjonijiet unilaterali tiegħu tellef miljuni f’valur lill-poplu Malti! Dak li għamel! Joħroġ minn rapport, wara rapport, wara rapport tal-Awditur Ġenerali!

IĊ-CHAIRPERSON: Għall-korrettezza, €1 miljun huwa kemm kien se jaqla’ il-Ministru Konrad Mizzi f’disa’ xhur bil-kumpanija fil-Panama.

ONOR. ROBERT ABELA: Kompli spekula! Jien qed nurik fatti mhux spekulazzjonijiet! 

IĊ-CHAIRPERSON: Naturalment l-Onor. Jason Azzopardi ma daħħalhomx fil-but dawn, mhux bħalma għamel ħaddieħor!

ONOR. ROBERT ABELA: Taħlef għalih inti, Onor. Fenech Adami? Spjegali kif f’erbat ijiem qabel l-elezzjoni ġenerali Ministru jmur kontra l-parir tad-Direttur Ġenerali tiegħu u jgħidlu li kellhom jibqgħu għaddejjin. Issa nistaqsi lill-Awditur Ġenerali!

IĊ-CHAIRPERSON: Onor. Abela, inti staqsejtni naħlifx għall-Onor. Jason Azzopardi li ma tefax miljuni fil-but, u jien qed ngħidlek li iva, naħlef għalih.

ONOR. CHRIS SAID: Anke jien naħlef għalih!
ONOR. ROBERT ABELA: €1 miljun forsi le. 

ONOR. CHRIS SAID: Mela kemm tefa’ fil-but, Onor. Abela?

ONOR. ROBERT ABELA: Ma nafx! Issa nistaqsu lilu!

ONOR. CHRIS SAID: Onor. Abela, int għedt li “€1 miljun forsi le”. Mela kemm tefa’ fil-but?

ONOR. ROBERT ABELA: Ma nafx!

ONOR. CHRIS SAID: Mela tispekulax!

ONOR. ROBERT ABELA: Jien qed ngħidlek li l-poplu tilef €1.13 miljun. Daqshekk tilef! Fejn marru, naturalment ma nistax ngħid, però bħala fatt huwa stabbilit li tilifhom.

IĊ-CHAIRPERSON: Onor. Abela, jien nista’ naħlef għall-Onor. Jason Azzopardi li ma tefax €1 miljun fil-but, però imbagħad nista’ ngħid ukoll li għandna Ministru u Chief of Staff tal-Prim Ministru, li b’iswed fuq l-abjad, għamlu ftehim biex jitfgħu €150,000 kull xahar fil-but.

ONOR. ROBERT ABELA: Onor. Fenech Adami, mela f’daqqa waħda nsejt x’għedtli kwarta ilu, biex inżommu man-natura tar-rapport?

IĊ-CHAIRPERSON: Għandkom xi preżentazzjoni oħra x’tagħmlu?

ONOR. ROBERT ABELA: Issa nagħmlu l-mistoqsijiet lill-Awditur Ġenerali.

ONOR. ALEX MUSCAT: Ma sarux preżentazzjonijiet.

ONOR. CHRIS SAID: Inċidentalment l-Awditur Ġenerali għamel rapport ukoll fuq ix-xiri tal-fuel mill-Ażerbajġan...

ONOR. ROBERT ABELA: Onorevoli, imxi ma’ x’qallek l-Onor. Fenech Adami!

ONOR. CHRIS SAID: ...u qal kemm tlifna miljuni minn dak id-deal! 

ONOR. ROBERT ABELA:  Onor. Said, kompli ġġustifika l-aġir tal-kollega tiegħek!

IĊ-CHAIRPERSON: Sur Awditur, nirringrazzjak talli ġejt għal din il-laqgħa u nirringrazzjak tar-rapport li ppreżentajtu, u li ilu ppreżentant minn Lulju 2017, jiġifieri sfortunament għaddiet iktar minn sena sakemm ġejna biex niddiskutuh. Nitlobkom sabiex tagħmlulna sommarju qasir tar-rapport, imbagħad inkunu nistgħu ngħaddu għal xi mistoqsijiet.

IS-SUR CHARLES DEGUARA (Awditur Ġenerali): Nirringrazzjak, Sur President.  Fil-fatt il-punti saljenti diġà bejn wieħed u ieħor issemmew. F’dan il-każ kien hemm proprjetà u l-Gvern kien iddeċieda li jeħodha biex ikun hemm aċċess għall-pubbliku. Effettivament, fil-bidu kien hemm kawża tal-Qorti, li l-ewwel intrebħet imma imbagħad intilfet mill-proprjetajiet. Fit-30 ta’ Mejju 2007 ġiet esproprjata din il-biċċa proprjetà, imbagħad il-Gvern kien iddeċieda li jagħti aċċess għall-bqija tal-proprjetà li kien fadal. Minħabba kwestjonijiet ta’ baġit il-Gvern ma setax jesproprja din il-proprjetà u jħallas l-ammont sħiħ, u allura saret permuta ta’ żewġ proprjetajiet. Il-proprjetarju ma qabilx mal-valur ta’ dawn iż-żewġ proprjetajiet li kienu se jiġu mogħtija bi tpartit tal-art li kienet se tiġi esproprjata u twaqqaf arbitration board biex jivvalutahom, u l-esproprju sar. Qiegħed naqta’ ħafna fil-qasir għax ċerti fatti diġà ssemmew. Skont l-istima tal-perit li tqabbad mill-IAID, u li aħna ħadnih bħala tagħna biex ma nergħux inqabbdu perit ieħor, jidher li għall-proprjetà tal-Fekruna l-Gvern ħallas €875,000 iżjed, għall-proprjetà ta’ San Ġwann inqas, u għal ta’ Swieqi iżjed. Skont l-estimi tal-IAID id-differenza hija ta’ €1,127,000. Kien hemm aspetti tal-esproprju li ħassejna li kienu pożittivi, bħal meta twaqqaf il-Property Evaluation Committee (PEC), u kien hemm aspetti negattivi, fosthom in-nuqqas ta’ dokumentazzjoni, li jiddispjaċini ngħid hija feature komuni kważi f’kull investigazzjoni li jagħmel Keith Mercieca u n-nies tiegħu. F’rapport wara rapport ngħidu hemm nuqqas ta’ dokumentazzjoni, imma s-sitwazzjoni qisha ma tinbidel qatt. Din hija l-istorja fil-qosor ħafna.

IĊ-CHAIRPERSON: Grazzi. Hawn domandi? L-Onor. Alex Muscat.

ONOR. ALEX MUSCAT: Nirringrazzjak, Sur Deguara.  Ir-rapport kien fih biċċa xogħol biex għamiltuh, anke invista, kif qed tgħid inti, li ħafna informazzjoni, għal xi raġuni jew oħra, ma nżammitx. Lura fl-1996 il-Gvern kien deherlu li għandu jkun hemm aċċess għall-kosta liberu għal kulħadd, imma s-sidien ma kenux qablu. Kien hemm il-kawżi u l-qorti kienet iddeċidiet li huwa tajjeb li l-poplu jkollu aċċess għall-kosta u l-Gvern kien ħa dik il-porzjon tal-art li kien hemm bżonn biex il-poplu jkollu aċċess adegwat għall-kosta. Invista ta’ dan il-fatt, anke kif deċiż mill-qorti, taħseb li kien għaqli li l-Gvern b’mod ulterjuri jiddeċiedi li jesproprja biċċa art oħra li strettament ma kenitx meħtieġa għall-aċċess għall-bajja, għax dan kien diġà garantit?

IS-SUR CHARLES DEGUARA: Biex inkun onest miegħek ir-remit tal-investigazzjoni tagħna ma kienx dwar jekk dik id-deċiżjoni kenitx waħda korretta. Aħna ma nistgħux nikkummentaw fuq policy tal-Gvern, imma nikkummentaw fuq l-implimentazzjoni ta’ dik il-policy. Aħna ma dħalniex fuq jekk kenitx deċiżjoni tajba jew ħażina li ttieħdet dik il-biċċa art, u naħseb li lanqas kellna dritt nidħlu fiha kwestjoni bħal dik.

ONOR. ALEX MUSCAT: Mela ħalli nagħmel punt ta’ kjarifika dwar din il-mistoqsija. Qed nifhmu sew li bl-esproprju li kien sar u anke finalizzat minn deċiżjoni tal-qrati, il-poplu Malti kellu aċċess għall-kosta u ma kienx hemm bżonn dan l-esproprju ulterjuri biex il-poplu jkollu aċċess għall-kosta?

IĊ-CHAIRPERSON: Is-Sur Keith Mercieca.

IS-SUR KEITH MERCIECA (Manager Investigations, NAO): Ħalli nikkjarifikaw l-affarijiet.  L-ewwel esproprju kien jikkonċerna biss il-foreshore. Milli fhimna aħna, il-qorti tat il-ġudizzju tagħha fuq it-talba li saret, ma setgħetx tagħti ġudizzju fuq l-utilità tal-kumplament tal-bini, jekk l-esproprju ma kienx qed jinkludi l-kumplament tal-bini.

ONOR. ALEX MUSCAT: Jiġifieri meta l-qorti tat id-deċiżjoni tagħha li l-Gvern għandu jikkumpensa lis-sidien tal-bajja, ġie garantit aċċess għall-kosta lill-poplu Malti.  Qed nifhem sew?

IS-SUR KEITH MERCIECA: Hekk hu.

ONOR. ALEX MUSCAT: Però imbagħad wara kien hemm żviluppi ulterjuri u ttieħdu ċerti deċiżjonijiet. Jidhrilkom li minn dan il-każ finalment il-poplu Malti ħa the best deal li seta’ jieħu?

IS-SUR CHARLES DEGUARA: Ma naħsibx. Aħna għedna ċar u tond li ċerti proprjetajiet ħallasna iżjed biex ħadnihom, u ċerti proprjetajiet li tajnihom bi tpartit, il-Gvern tħallas inqas mill-valur kif stmat minnu.

ONOR. CHRIS SAID: Ħalli nagħmel mistoqsija fuq din għax hemm xi ħaġa fir-rapport...

ONOR. ALEX MUSCAT: Jekk mhijiex problema, ejjew inżommu l-prassi!

ONOR. CHRIS SAID: Ħa nikkjarifika xi ħaġa! 

IĊ-CHAIRPERSON: Irid jikkjarifika xi ħaġa dwar l-evalwazzjoni għax naħseb li hemm żball fis-somma.

ONOR. ALEX MUSCAT: Ejjew inżommu mal-prassi stabbilita s’issa, li l-ewwel nagħmlu l-mistoqsijiet aħna, imbagħad l-Oppożizzjoni tagħmel il-mistoqsijiet tagħha.

ONOR. CHRIS SAID:  Kemm nikkjarifika xi ħaġa fuq dawn l-ammonti!

ONOR. ALEX MUSCAT: Jekk mhux problema għalikom, agħmlu l-mistoqsijiet kollha li tixtiequ, imma wara li nispiċċaw il-mistoqsijiet aħna.

IĊ-CHAIRPERSON: Sur Awditur, kif wasaltu għaċ-ċifra ta’ €1,127,000?

IS-SUR CHARLES DEGUARA: €875,000 plus €407,000 minus €155,000.

ONOR. CHRIS SAID: Imma fl-opinjoni tiegħi hemm żball għax il-€407,000 mhumiex against, imma huma in favour.

IS-SUR CHARLES DEGUARA: Le, huma against għax dik proprjetà li... (Interruzzjonijiet)

ONOR. ROBERT ABELA: Ma qrajtux ir-rapport!

IS-SUR CHARLES DEGUARA: Hi tiswa’ €221 miljun ... 

ONOR. CHRIS SAID: Le, għandek żball, l-IAID stmaha €221 miljun!

IS-SUR CHARLES DEGUARA: Iva.

ONOR. CHRIS SAID: Allura in favour trid tkun, mhux kontra!

IĊ-CHAIRPERSON: L-IAID ivvalutaha ogħla.

ONOR. CHRIS SAID: L-IAID ivvalutaha €400,000 iżjed milli fil-fatt kienet fil-kuntratt.

IS-SUR CHARLES DEGUARA: U aħna ħassejna li dak il-valur kien ġust!

ONOR. CHRIS SAID: Liema valur?

IS-SUR CHARLES DEGUARA: Il-€221 miljun.

ONOR. CHRIS SAID: Mela allura l-ammont ma jridx ikun fil-brackets, jiġifieri against, imma in favour! 

IS-SUR CHARLES DEGUARA: Kienet tiswa’ €2.2 miljun u l-Gvern ħa biss €1.8 miljun tagħha.

ONOR. CHRIS SAID: Allura in favour trid tiġi, mhux against!

IS-SUR CHARLES DEGUARA: Le, against!

ONOR. CHRIS SAID: Mela allura ta’ fuq trid tiġi in favour! 

ONOR. ROBERT ABELA: Against the public interest qed jgħidlek! Ipprova ifhem x’qal l-Awditur Ġenerali!

ONOR. CHRIS SAID: Le! Jimporta nispjega?

ONOR. ALEX MUSCAT: Ma qrajtux ir-rapport! Dik hija l-problema!

ONOR. CHRIS SAID: Dażgur li qrajtu!

ONOR. ROBERT ABELA: Mela ma fhimtux! 

ONOR. CHRIS SAID: Jimporta nispjega? (Interruzzjonijiet)

IĊ-CHAIRPERSON: Onor. Said u Onor. Abela, let’s go through the numbers biex kulħadd ikollu l-affarijiet ċari f’moħħu.

IS-SUR CHARLES DEGUARA: Ejjew niċċarawha.

ONOR. ROBERT ABELA: Nista’ nagħmel punt żgħir? 

ONOR. ALEX MUSCAT: Sur President, f’dan il-Kumitat dejjem imxejna bi proċedura.... 

IĊ-CHAIRPERSON:  Kemm niċċarawha.

ONOR. CLAYTON BARTOLO: Sur President, naħseb tajjeb li at this stage l-Awditur jispjega din għax naħseb l-Onor. Said, bl-ikbar rispett, mhux qed jifhem li… 

ONOR. CHRIS SAID:  Jekk tagħtini ċans nagħmel il-mistoqsija… 

ONOR. CLAYTON BARTOLO: Ħa ngħidlek jien x’mintix qed tifhem, imbagħad… 

ONOR. CHRIS SAID: Mela għidli inti x’m’iniex qed nifhem!  Mingħajr ma għadni tkellimt, m’iniex qed nifhem! 

ONOR. CLAYTON BARTOLO: Hemm proprjetà li ħadha l-Gvern u hemm proprjetà li ta l-Gvern u allura l-minus u l-plus jiġu differenti. Dik hi!  Daqshekk sempliċi! Għalhekk jidhru differenti, m’hijiex kwestjoni ta’ waħda minus u waħda plus. 

ONOR. ROBERT ABELA: U fuq l-art ta’ San Ġwann, il-Gvern iggwadanja ftit, u fuq l-oħrajn tilef patafjun flus. 

ONOR. CHRIS SAID: Sur Awditur, jien qed ngħid li fil-każ tal-art tas-Swieqi, il-Gvern  stmaha €1.8 miljun. 

IS-SUR CHARLES DEGUARA: Le, l-IAID stmaha €2.2 miljun. 

ONOR. CHRIS SAID: Meta sar il-kuntratt tal-exchange id-deal kienet stmata €1.8 miljun. 

IS-SUR CHARLES DEGUARA: Ħalli npoġġiha mod ieħor.  Il-Gvern ġab €1.8 miljun ta’ dik il-proprjetà  meta kienet smata €2.2 miljun. 

ONOR. ROBERT ABELA: Jiġifieri “against” tfisser against public interest. 

ONOR. CHRIS SAID: Jiġifieri l-IAID smaha €2.2 miljun. 

ONOR. CLAYTON BARTOLO: U l-Gvern daħħal tagħha €1.8 miljun, u allura għalhekk qiegħda minus. 

ONOR. ALEX MUSCAT: Qabel ma naslu għall-valuri, Sur Awditur, intom fl-analiżi tagħkom dħaltu anke fil-mertu tal-proċedura li ntużat. Il-Gvern Nazzjonalista, fl-1996, għażel li jmur għall-esproprju tal-foreshore outright, jiġifieri ssir il-President’s declaration u jsir l-esproprju, però jidher li l-proċedura li ntużat hawnhekk kienet differenti. 

IS-SUR CHARLES DEGUARA: Għax ma kienx hemm fondi. Kieku kien hemm fondi kien ikun esproprju normali u jsir pagament. Il-fatt li ma kienx hemm fondi biżżejjed inneċessitat il-bżonn li jkun hemm tpartit ta’ artijiet. 

IĊ-CHAIRPERSON: Xi ħaġa li tiġri fl-esproprjazzjonijiet. 

ONOR. ALEX MUSCAT: Mill-esperjenza tiegħek ta’ analiżi ta’ kif taħdem l-Awtorità tal-Artijiet, li kellna numru ta’ każijiet minnhom, din kienet il-proċedura standard, jew mhux il-proċedura normali? 

ONOR. CHARLES DEGUARA: Din hija mistoqsija tajba ħafna. Il-proċedura kienet standard għax kien hemm nuqqas ta’ finanzjament. Kieku kien hemm fondi biżżejjed approvati fil-baġit biex isir pagament ta’ dik l-art li se tiġi esproprjata kieku ma kienx ikun hemm bżonn permuti, però f’sena minnhom – ma niftakarx liema – il-Government Property Department (GPD) kien għamel paper, li safejn naf jien ġiet diskussa fil-Parlament, fejn ġie suġġerit li minħabba nuqqas ta’ fondi, tibda tiddaħħal din il-prassi li l-Gvern jagħti artijiet in exchange minflok cash. 

ONOR. ALEX MUSCAT: Però ħalli nara jekk iniex qed nifhem sew.  Jekk f’sena l-Gvern – qed nispekula – jagħmel għaxar esproprji, il-prassi kienet li jmur għan-negozjati, jew isir l-esproprju…? 

IS-SUR CHARLES DEGUARA: Jekk ikun hemm fondi jsir l-esproprju kif qed tgħid inti, jekk ma jkunx hemm fondi, ma jkollux option oħra. 

ONOR. ALEX MUSCAT: Il-fatt li ġie mgħarraf sid l-art li l-Gvern xtaq jixtri mingħandu l-art li kien għad fadal għandu, u l-fatt li ta libertà, biex ngħid hekk, lis-sidien sabiex jikkontestaw il-valur tal-art tal-Gvern, hija proċedura normali? 

IS-SUR CHARLES DEGUARA: Fil-fatt dik semmejniha fir-rapport tagħna.  Fejn jidħol il-valur ta’ art li se tingħata bi tpartit, mhux li se jieħu l-Gvern, ma ħassejniex li kien hemm bżonn imur arbitration għax minħabba li sar hekk, il-valur tal-proprjetà tal-Gvern li kien se jagħti bi tpartit, naqas. 

ONOR. ALEX MUSCAT: Semmejt punt importanti, Sur Awditur, rigward l-arbitraġġ. Dan ma kienx l-arbitraġġ kif nafuh aħna quddiem l-Arbitration Centre ta’ Malta.  Hux hekk? 

IS-SUR CHARLES DEGUARA: Le, ma kienx hekk. Kien twaqqaf kumitat ad hoc minn persuna li għandha esperjenza f’dawn l-affarijiet. 

IĊ-CHAIRPERSON: For future reference, għax forsi jkollna bżonn inħarrkuhom, tistgħu tindikawlna min kienu l-membri?

IS-SUR KEITH MERCIECA: Qed nitkellmu fuq l-Arbitration Committee jew fuq il-PEC?  Għax hemm żewġ kumitati. 

ONOR. ALEX MUSCAT: Għalissa fuq il-PEC. 

ONOR. ROBERT ABELA: Nifhem li l-PEC huwa magħmul minn civil servants. 

IS-SUR KEITH MERCIECA: Iva, korrett. 

ONOR. ROBERT ABELA: U l-arbitraġġ informali li sar mhuwiex magħmul minn civil servants. 

IS-SUR CHARLES DEGUARA: Hekk hu. 

ONOR. ROBERT ABELA: U huwa proprju għalhekk li l-Onor. Muscat qiegħed jagħmel din il-mistoqsija. 

IĊ-CHAIRPERSON: Nistgħu nimxu pass pass? Min kienu l-membri tal-PEC li kien għamel l-ewwel evaluation? 

ONOR. ROBERT ABELA: Nissuġerixxi li minħabba li dawn huma civil servants… 

IĊ-CHAIRPERSON: Huma indikati fir-rapport? 

ONOR. ROBERT ABELA: Le, mhumiex. 

IS-SUR KEITH MERCIECA: Qegħdin imsemmijin bil-kariga tagħhom. 

ONOR. CLAYTON BARTOLO: Mela allura indika l-kariga biss. 

IS-SUR KEITH MERCIECA: Mill-memorja, għax m’għandix imniżżel hawnhekk, il-PEC kien magħmul mid-DG tal-GPD, li kien iċ-chairperson tiegħu, mill-Commissioner of Lands, mid-direttur fil-Ministeru għall-Finanzi, u perit li m’iniex ċert jekk kienx membru tas-segretarjat tas-Segretarju Parlamentari. 

ONOR. ROBERT ABELA: Tal-Onor. Azzopardi? 

IS-SUR KEITH MERCIECA: Korrett. Però rrid nivverifika. 

ONOR. ALEX MUSCAT: Tista’ ġġibilna dik il-verifika? 

IS-SUR KEITH MERCIECA: Iva, mhix problema. Il-membri tal-Arbitration Committee ma kenux civil servants. Iċ-chairperson tagħha kien James Calleja, imbagħad kien hemm il-perit innominat min-naħa ta’ Fekruna Ltd. u l-perit innominat min-naħa tal-Gvern. 

ONOR. ROBERT ABELA: Min kien ta’ Fekruna Ltd. u min kien tal-Gvern? 

IS-SUR CHARLES DEGUARA: Nistgħu nibagħtulkom din l-informazzjoni għada filgħodu. 

IS-SUR KEITH MERCIECA: Fil-fatt għandi din l-informazzjoni hawnhekk.  Il-perit tal-Gvern kien Joseph Spiteri u l-perit ta’ Fekruna Ltd. kien Edgar Caruana Montaldo. 

ONOR. ALEX MUSCAT: Qed nifhem sew li dan il-kumitat ta’ arbitraġġ twaqqaf bi ftehim ma’ sid l-art? 

IS-SUR CHARLES DEGUARA: Kien hemm persuna minn kull naħa u kien hemm iċ-chairman li kien indipendenti. 

ONOR. CLAYTON BARTOLO: Sur Deguara, kien hemm xi proċedura kif jintgħażlu dawn in-nies? 

IS-SUR CHARLES DEGUARA: I stand to be corrected, imma sa fejn niftakar jien, dan kien kumitat ad hoc. 

ONOR. ALEX MUSCAT: Intuża dan il-Kumitat f’każijiet oħrajn? 

IS-SUR KEITH MERCIECA: Iva, kien hemm diversi każijiet meta din il-persuna li ppresjediet dan il-kumitat kienet involuta biex issolvi l-problemi fejn ma jkunux qegħdin jaqblu fil-valur tal-artijiet. 

ONOR. ROBERT ABELA: Din il-proċedura ntużat f’ta’ Spinola, hux hekk? 

IS-SUR KEITH MERCIECA: Però mhux f’kumitat f’dan is-sens. 

ONOR. ROBERT ABELA: Jiġifieri qed nifhem sew li biex ġiet ivvalutata l-proprjetà tal-privat intuża metodu, u biex ġiet ivvalutata l-proprjetà tal-Gvern intuża metodu differenti? 

IS-SUR CHARLES DEGUARA: Kienu żewġ kumitati differenti li wżaw sistemi differenti. 

ONOR. ROBERT ABELA: Naħseb mhux biss kienu żewġ kumitati differenti imma anke l-metodu li wżaw kien differenti.  U intom oġġezzjonajtu li kien hemm din id-diskrepanza fil-metodi wżati. 

IS-SUR CHARLES DEGUARA: Aħna ma ħassejniex li żewġ biċċiet ta’ art li kienu se jingħataw bi tpartit kellhom jiġu vvalutati b’dan il-mod għax effettivament naqas il-valur tagħhom. 

ONOR. ROBERT ABELA: Sur Awditur, lilek ingħatatlek spjegazzjonijiet għaliex il-PEC, jiġifieri l-kumitat li kien magħmul mis-civil servants, m’evalwax il-proprjetà tal-Gvern u m’evalwax il-proprjetà tal-privat? Ingħatat raġuni għalfejn saret id-distinzjoni li dan il-kumitat magħmul minn civil servants evalwa biss il-proprjetà ta’ Fekruna Ltd. imma m’evalwax ukoll, kif kienet tgħidlek il-loġika, il-proprjetà tal-Gvern. Xi spjegazzjoni ngħatat, jekk kien hemm? 

IS-SUR KEITH MERCIECA: Essenzjalment li kien ġara kien li bejn l-2010, meta għalaq il-funzjoni tiegħu l-PEC, u l-2012 meta beda l-proċess l-ieħor tal-exchange tal-artijiet tal-Gvern, inbidel id-Direttur Ġenerali tal-GPD u mal-bidla kien hemm bidla wkoll fil-mod kif kienu se jaħdmu fuq il-każ. Dik kienet l-ispjegazzjoni. 

ONOR. ALEX MUSCAT: Sibtu terms of reference tal-Arbitration Committee? 

IS-SUR KEITH MERCIECA: Le. 

ONOR. ALEX MUSCAT: Jiġifieri dan il-kumitat li ried jiddeċiedi u jaqbel fuq il-valur tal-art pubblika ma kellux terms of reference. 

IS-SUR KEITH MERCIECA: Korrett. 

ONOR. ROEBERT ABELA: Is-sistema li l-privat, jiġifieri f’dan il-każ Fekruna Ltd., innominat perit tagħha biex jistma l-proprjetà tal-Gvern, minn fejn ħarġet? 

IS-SUR CHARLES DEGUARA: Kienu qishom ivvintaw sistema fejn ikun hemm  rappreżentant ta’ kull naħa u chairman indipendenti biex jiddeċiedi. Effettivament, jekk niftakar sew, iċ-chairman iddeċieda bejn wieħed u ieħor fin-nofs taż-żewġ pożizzjonijiet. 

ONOR. ROBERT ABELA: X’jiġifieri “fin-nofs taż-żewġ pożizzjonijiet”? 

IS-SUR CHARLES DEGUARA: Qisu ħa average u ddeċieda fuq dak l-average. 
ONOR. ROBERT ABELA: Mela kien hemm stima li kienet naħa u stima eżatt l-oppost? Spjegali ftit. 

IS-SUR KEITH MERCIECA: Kien hemm proprjetà minnhom, tal-Gvern – insejt jekk kenitx ta’ San Ġwann jew tas-Swieqi, imma jidhirli li kienet ta’ San Ġwann – fejn l-istima tal-perit tal-Gvern kienet għolja u l-istima tal-perit privat kienet baxxa, ma setgħux jaqblu fuq il-mod kif se jsolvuha u solvewha billi identifikaw in-nofs. 

ONOR. ROBERT ABELA: Iċ-chairman? 

IS-SUR KEITH MERCIECA: Hekk hu, iċ-chairman. 

ONOR. ROBERT ABELA: Inti semmejt li l-funzjoni tal-PEC jidher li f’xi mument twaqfet? 

IS-SUR KEITH MERCIECA: Eżatt. Il-PEC ma baqax jiffunzjona, imbagħad meta nbidel id-DG, is-sistemi nbidlu. 

ONOR. ROBERT ABELA: Imma jekk il-funzjoni tal-PEC kienet twaqfet fil-mument li saret il-permuta tal-art, għaliex l-istess metodu li ntuża biex ġiet valutata l-proprjetà tal-Gvern ma reġax intuża biex ġiet evalwata l-proprjetà ta’ Fekruna Ltd.?  

IĊ-CHAIRPERSON: Ma kenitx għadha saret il-permuta. 

ONOR. ROBERT ABELA: Qabel qed ngħid. Għaliex ma ntużax l-istess metodu għall-proprjetà tal-Gvern u għall-proprjetà tal-privat? 

IS-SUR KEITH MERCIECA: Naħseb li tistgħu tagħmlu dawn il-mistoqsijiet lid-DGs ta’ dak iż-żmien, però meta beda jiffunzjona l-PEC, id-deċiżjoni kienet li d-deċiżjonijiet li jsiru dwar it-trattattivi ma jkunux meħudin minn persuna waħda imma jkunu meħudin f’sistema ta’ PEC. Forsi wieħed jista’ jgħid li dik il-funzjoni xorta baqgħet tiġi ndirizzata għax jeżisti arbitration committee, imma b’mod differenti. 

ONOR. ALEX MUSCAT: Lil hinn minn jekk taqblux jew le, imma jidher li ma taqblux, mal-mod kif ħadem l-Arbitration Committee, x’inhi l-veduta tagħkom dwar il-fatt li qed nitkellmu fuq li għal transazzjoni waħda ntużaw żewġ metodi differenti biex waslu għall-valur tal-art? 

IĊ-CHAIRPERSON: Ma naħsibx li inti korrett f’dak li qed tgħid għax ir-rapport jikkritika l-mod kif ġiet ivvalutata l-art tas-Swieqi għax kien hemm il-kwestjoni ta’ jekk għandekx tivvalutaha bħala art li tista’ tinbena  semi-detached jew detached, jiġifieri li hija analiżi purament suġġettiva. Kieku tgħidli li hemm regola li tgħidlek li l-art tal-Gvern tinbigħ bil-Lm1-il metru kwadru u f’dan il-każ bigħuha bil-50c-il metru kwadru, jista’ wieħed jgħid li għamlu ġennata, imma f’dan il-każ mhux hekk ġara. F’dan il-każ l-Awditur – u m’iniex qiegħed nikkritikah – deherlu li l-art tas-Swieqi jew San Ġwann ma kellhiex tiġi vvalutata bħala detached villa area imma kellha tiġi vvalutata bħala semi-detached villa area, li huwa ġudizzju totalment suġġettiv. 

ONOR. ALEX MUSCAT: Sur President, m’intix qed tifhem il-mistoqsija tiegħi. 

ONOR. ROBERT ABELA: U mhux korrett li tgħid li l-Awditur... 

IS-SUR CHARLES DEGUARA: Aħna per prinċipju ma naqblux kif art li se tingħata bi tpartit tiġi vvalutata… Il-Gvern għandu jagħti valur lill-proprjetà u dak il-valur jibqa’, għax ovvjament min se jeħodha bi tpartit se jipprova jnaqqas il-valur tagħha. 

ONOR. ROBERT ABELA: Ikollu kull interess li jarmi l-valur tagħha. 

IĊ-CHAIRPERSON: Naħseb li l-Awditur –  u nirrispetta l-opinjoni tiegħu – qed jgħid li din l-art stajna daħħalna €1.2 miljun aktar tagħha għax… 

ONOR. ROBERT ABLEA: U allura tlifna. 

IĊ-CHAIRPERSON:  ...ma missniex ivvalutajniha qua villa area però kellna nivvalutawha as a semi-detached villa area. Napprezza l-argument, imma naqblu wkoll li huwa argument totalment suġġettiv. Huwa ferm differenti kieku għandek kejl fejn tgħid li r-regola tal-Gvern hija li nbigħu l-art, pereżempju, bil-Lm1-il metru kwadru u dawn bigħuha bil-50c-il metru kwadru. Hemm parametri oġġettivi. 

IS-SUR KEITH MERCIECA: Assolutament mhuwiex suġġettiv. 

IĊ-CHAIRPERSON: Għaliex mhux suġġettiv? 

IS-SUR KEITH MERCIECA: Naħseb l-idea hi – almenu jien u l-kollegi tiegħi hekk nirraġunawha – l-maximisation of revenue, fis-sens li din l-art fil-verità kienet għalqa, imma mhux se tbigħa għalqa għax tista’ tibni l-vilel fuqha u allura mhi suġġettiva xejn, anzi dak huwa l-punt tagħna. Hemm elementi li huma suġġettivi fil-valuations, u din hija tema rikkurrenti fl-investigations tagħna, imma hemm aspetti li m’huma suġġettivi xejn. Id-distinzjoni bejn fully detached villa area u semi-detached villa area hija kbira, jiġifieri f’dak il-każ you can maximise revenue all the more. 

IĊ-CHAIRPERSON: Hija suġġettiva. 

IS-SUR KEITH MERCIECA: Le, mhijiex suġġettiva. Hemm policies li jiddettaw x’tista’ tagħmel fuq l-area. B’dik il-loġika wieħed jista’ jbigħha daqslikieku għalqa għax fil-verità għalqa kienet. 

IĊ-CHAIRPERSON: Il-valur li ġġib għall-semi-detached plot f’San Ġwann illum, jew għada, jew pitgħada… Jekk plot għal terraced house f’ċertu żmien kien iqum ħafna aktar flus, illum bil-valur ta’ dak il-plot ta’ terraced house jista’ jibni sitt appartamenti. 

IS-SUR KEITH MERCIECA: Qed nifhem dak li qed tgħid u naqbel miegħek, però rridu naqblu wkoll fuq il-parametri tal-valuation għax dawn huma ddettati mill-policies tal-PA.

IĊ-CHAIRPERSON: M’iniex qed ngħidlek li għamiltu ħażin, imma qed ngħidlek li jibqa’ element kbir ta’ soġġettività, mhux hemm tabella li tgħid li għandha tinbiegħ Lm1-il metru u allura jekk bena 100 metru suppost daħħalna Lm100 imma minflok daħħalna Lm50. It’s not the case. Inti qed tgħid li kellha ssir valuation skont “hekk” u “hekk” u kien jiġi ogħla imma… 

IS-SUR CHARLES DEGUARA: Per prinċipju aħna ma nistgħux naqblu li artijiet li l-Gvern se jagħti bi tpartit jiġu għall-iskrutinju… Imissu kien hemm valur, u daqshekk. 
IĊ-CHAIRPERSON: Però l-Awditur iddeċieda – u nirrispetta d-deċiżjoni tiegħu – li l-valur tal-plot biex tibni detached huwa ogħla… 

ONOR. ALEX MUSCAT: Ma ddeċidiex l-Awditur. 

IĊ-CHAIRPERSON: Qisek qed tgħidli l-valur ta’ terraced house huwa aktar minn maisonette jew inqas minn maisonette jew sitt appartamenti. Huwa totalment suġġettiv. 

ONOR. CLAYTON BARTOLO: Kien hemm prassi u ma mxewx magħha. 

IĊ-CHAIRPERSON: Jista’ jkollok maisonette bil-ġnien u jqum €0.5 miljun u jista’ jkollok plot ta’ terraced house li fuqu tista’ ttella’ seba’ sulari u penthouse u jiġi jiswa €2 miljuni, jiġifieri huwa totalment suġġettiv. Dak hu l-argument. 

IS-SUR KEITH MERCIECA: Naqbel u ma naqbilx. Hemm aspetti li huma suġġettivi u hemm aspetti li mhumiex suġġettivi. Il-policies tal-PA huma dawk li huma, m’humiex suġġettivi,  u l-mindset  tal-Gvern għandu dejjem ikun maximisation of revenue. Jekk lanqas qed naqblu li “hawnhekk” nistgħu nibnu villa jew nisgħu nibnu appartamenti, allura għandna problema. Dik hi l-problema li kellna hawnhekk. 

ONOR. CLAYTON BARTOLO: Jekk qed nifhem tajjeb, il-prassi tkun iddettata mill-policies li jkunu in vigore. 

IS-SUR KEITH MERCIECA: Il-valuation għandha tkun stabbilita fuq il-policies. 

ONOR. ALEX MUSCAT: Xtaqt nerġa’ mmur lura għall-arbitraġġ, dwar il-punt li semma ċ-Chairperson. Qed naqblu li meta l-policies inbidlu fl-2006/2007, mhux b’mod suġġettiv imma b’mod reali, il-valur tal-art ogħla ħafna? 

IS-SUR CHARLES DEGUARA: Eżatt. 

ONOR. ALEX MUSCAT: Din il-biċċa art, il-foreshore u dak li kien restaurant, ittieħdu b’mod totali fil-pussess tal-Gvern permezz ta’ żewġ transazzjonijiet. Nifhmu sew li kieku saret transazzjoni waħda way back fl-1996 il-Gvern kien se jixtri dik l-art… 
IS-SUR CHARLES DEGUARA: M’għandniex informazzjoni bbiżżejjed biex inwieġbek fuqha. 

ONOR. ROBERT ABELA: Naqblu li fl-2006 bid-deċiżjoni li ħadet il-PA, il-valur tal-proprjetà fil-Fekruna spara ‘l fuq? 

IS-SUR CHARLES DEGUARA: Hekk hu, mingħajr dubju. 

ONOR. ROBERT ABELA: U bit-tieni deċiżjoni li ħadet il-PA fl-2007 li permezz tagħha nħarġu permessi speċifiċi għal dik l-art, il-valur tal-proprjetà ta’ Fekruna Ltd. reġa’ spara ‘l fuq għat-tieni darba. (Interruzzjonijiet) Loġiku għax ladarba għandek proprjetà li mir-rationalisation site, il-parametri ta’ żvilupp tagħha jiġu speċifikati, ovvjament li l-valur tagħha se jisplodi. 

IS-SUR CHARLES DEGUARA: Setgħet tintuża għal skopijiet residenzjali u kummerċjali. 

IĊ-CHAIRPERSON: Tista’ terġa’ tispjega kif bejn it-tieni u t-tielet step reġa’ żdied il-valur? 

IS-SUR CHARLES DEGUARA: Fl-2007.  

IĊ-CHAIRPERSON: Għaliex? 

IS-SUR CHARLES DEGUARA: Għax fejn qabel seta’ jintuża għal ħaġa waħda, issa seta’ jintuża għal iżjed minn skop wieħed. 

ONOR. CHRIS SAID: Għar-residential u għall-commercial.  Imma meta sar ir-rationalisation fl-2006, il-valur ogħla għax daħlet f’ċerta skema, meta mbagħad ħareġ skont ir-rationalisation... (Interruzzjonijiet) 

ONOR. ROBERT ABELA: Onor. Said, jiġifieri skont int, sit mingħajr permess u sit b’permess ta’ żvilupp jiswew l-istess? Dawn verament statements bla loġika! 

ONOR. CHRIS SAID: Onor. Abela, jekk għalik huma bla loġika… 

ONOR. ROBERT ABELA:  Huwa ovvju li sit mingħajr permess u sit b’permess ta’ żvilupp maħruġ… (Interruzzjonijiet)  Le, mhux ma ridtx jien, ħalluni nagħmel il-mistoqsijiet, imbagħad agħmel kemm trid. 
ONOR. CHRIS SAID:  Jekk għandek art li skont il-policies...  Kif qalilna s-Sur Mercieca stess, meta tieħu l-valur ta’ biċċa raba’ ma tivvalutahiex bħala biċċa raba’ imma tivvalutaha skont x’jista’ joħroġ minn dik il-biċċa raba’ skont il-policies tal-PA, u dak huwa l-prezz. Allura, Onor. Abela, tippruvax … 

ONOR. ROBERT ABELA: Onor. Said, dħalt kexxun fil-problema li ħoloq il-Gvern Nazzjonalista fl-2006. 

ONOR. CHRIS SAID: Ma dħalt xejn kexxun. 

ONOR. ROBERT ABELA: Sur Awditur, inti stabbilixxejt għaliex il-Gvern m’esproprijax… (Interruzzjonijiet)  Kien hemm xi kumment? 

ONOR. CHRIS SAID: Ma nafx min kien l-avukat tal-MEPA fl-2006. 

ONOR. ROBERT ABELA: Ara x’rilevanza għandha din! 

ONOR. CHRIS SAID: Dażgur li għandha! 

ONOR. ROBERT ABELA: Ara x’kont int dakinhar! Onor. Said x’kont inti dakinhar? U x’kien l-Onor. Fenech Adami dakinhar?

ONOR. CHRIS SAID: Kont sindku, naqla’ €400 fix-xahar, mhux €100,000 fis-sena. 

ONOR. ROBERT ABELA: Imma dan x’argument hu!? Onor. Said, qisek qed tiċċensura dak li sar taħt l-amministrazzjoni tagħkom.  Qed taqgħu fil-batal, imma ma jimpurtax. 

ONOR. CHRIS SAID: Qed nagħmel l-argument li x’ħin ma ngħatajtx raġun qed tipprova… 

ONOR. ROBERT ABELA: Ma ngħatajtx raġun għax huwa argument bla loġika kif kien ikun argument bla loġika tiegħi li ngħid lill-Onor. Fenech Adami biex ineħħi l-proprjetà tiegħu bit-teoriji li beda joħroġ bihom aktar qabel.  Però ma jimpurtax, ħalli nkompli fuq il-punt. Mir-risposti għall-mistoqsijiet tiegħi ħareġ li fl-2006 sar eżerċizzju min-naħa tal-PA li permezz tiegħu fuq dan is-sit, li eventwalment ġie esproprijat, ġie permess li jsir żvilupp residenzjali u kummerċjali, u allura sploda l-valur ‘il fuq, u fl-2007, sena wara, il-proprjetà in kwestjoni ngħatat permessi tal-iżvilupp u allura reġa’ tela’ l-valur tagħha. (Interruzzjonijiet) 

ONOR. CHRIS SAID: Qallek li le u qed tirrepeti… 

ONOR. ROBERT ABELA: Qalli li iva! 

IĊ-CHAIRPERSON: Ħareġ il-permess, imma mhux sploda l-prezz. 

ONOR. ROBERT ABELA: Imma hemm bżonn spjegazzjoni li meta sid jinħariġlu peremss ta’ żvilupp, il-valur se jitla’ ‘l fuq!?  Imma intom anke s’hemmhekk ma taslux!? Dawn huma l-bażiċi tas-suq. 

IĊ-CHAIREPRSON: L-Awditur qed jgħidlek li int żbaljat. 

ONOR. ROBERT ABELA: Ma qallix li jien żbaljat. 

ONOR. ALEX MUSCAT: Ħa jitkellem l-Awditur. 

IĊ-CHAIRPERSON: Darba ogħla l-valur se mai, minn meta kienet barra miż-żona għal meta daħlet fiż-żona. 

ONOR. ROBERT ABELA: Doppjament jogħla l-prezz. Veru ma tafu xejn intom! Bir-rispett kollu, qed tgħidli li l-prinċipji tas-suq tal-kostruzzjoni ma tafuhomx, però naħseb li min kien involut dakinhar u min kellu interess li jimmassimizza l-valur tal-proprjetà tal-individwu jafhom ħafna l-prinċipji. Sur Awditur, kien hemm xi raġuni għalfejn il-proprjetà li qed nitkellmu dwarha llum ma ġietx esproprjata  qabel sar l-eżerċizzju fl-2006 li fih daħlet fiż-żona li fiha seta’ jsir żvilupp residenzjali u kummerċjali? Għala l-esproprju sar wara u mhux qabel li din il-proprjetà ddaħħlet f’żona li fiha seta’ jsir żvilupp u allura sploda l-valur tagħha? 

IS-SUR KEITH MERCIECA: Milli fhimna minn dak li qalulna l-Onor. Jason Azzopardi u s-Sur Tonio Fenech, din il-proprjetà, kif ukoll numru ta’ proprjetajiet oħrajn, bħall-Festival, it-Tigullio, Riviera Martinique u Ulysses Lodge, minn taħditiet li saru bejn il-MEPA u l-OPM kienu identifikati li jaqgħu taħt miżura 150 tal-2007 tal-Partit Nazzjonalista li kien jinvolvi li siti li huma outside development zone (ODZ) jiġu restawrati u ritornati lill-pubbliku. Strictly speaking dan is-sit ma kienx ODZ. 

ONOR. ROBERT ABELA: Imma l-mistoqsija tiegħi kienet – u qed nifhem li hija l-istess mistoqsija li għamiltu intom ukoll lill-Onor. Azzopardi – għalfejn l-eżerċizzju tal-esproprju fuq din il-proprjetà ma sarx qabel ġew stabbiliti l-planning parameters tal-proprjetà u allura sploda l-prezz ‘il fuq. Jien nifhem li kieku l-esproprju sar qabel l-2006, jew inkella kieku fl-2006 dik il-proprjetà ma ddaħlitx f’żona li fiha seta’ jsir żvilupp residenzjali u kummerċjali, il-prezz tagħha kien se jkun inqas u l-Gvern kien joħroġ inqas għall-akkwist tagħha. 

IS-SUR KEITH MERCIECA: Forsi ma kontx ċar jien.  Il-miżura tħabbret fl-2007, u l-NWSP24, li hija l-policy li tirregola dan is-sit, saret fl-2006.  Milli stajt nifhem dik kienet ir-raġuni. 

ONOR. ROBERT ABELA: Imma l-Gvern ta’ dakinhar kien diġà beda l-esproprju ta’ parti minn dan is-sit way back fl-1996. 

IS-SUR KEITH MERCIECA: Fl-1995. 

ONOR. ROBERT ABELA: Hekk hu, fl-1995. Fl-2007 ħareġ b’wegħda elettorali, imma f’dan il-kuntest kollu, kieku kien hemm ippjanar aħjar ta’ x’se jsir, ma jidhirlekx li l-valur irrealizzat mill-Gvern kien se jkun aħjar fid-deal totali? 

IS-SUR KEITH MERCIECA: Din hija mistoqsija spekulattiva, fis-sens ta’ “kieku ma sarx hekk”. 

ONOR. ROBERT ABELA: Imma hija governanza tajba li nibda esproprju ta’ sit, imbagħad il-bqija tas-sit ma nesproprjahx? 

ONOR. ALEX MUSCAT: A piecemeal approach. 

ONOR. ROBERT ABELA: Hekk hu. 

ONOR. ALEX MUSCAT: Il-piecemeal approach iggarantixxa l-aqwa transazzjoni għall-poplu Malti? Jista’ l-Awditur jirrispondi din it-tip ta’ mistoqsija? Tista’ tgħidli li hija spekulattiva, però finalment qegħdin nitkellmu fuq...

IS-SUR CHARLES DEGUARA: Nista’ nwieġeb, u ovvjament naħseb li madwar din il-mejda naqblu… 

IĊ-CHAIRPERSON: X’jiġifieri piecemeal? M’iniex qed nifhem. 

ONOR. ALEX MUSCAT: Li biċċa art waħda sħiħa ġiet esproprjata f’darbtejn u għax ġiet esproprjata f’darbtejn il-poplu Malti ħareġ ħafna miljuni ta’ ewro żejda. Dak huwa l-crux ta’ kollox. Issa jekk m’aħniex qegħdin tifhmu din… 

IĊ-CHAIRPERSON: Esproprjata darbtejn b’lapse ta’ għaxar snin? 

IS-SUR KEITH MERCIECA: Aktar. Hekk kont se ngħid, dik kienet se tkun ir-risposta tiegħi. 

ONOR. ROBERT ABELA: Le, Onor. Fenech Adami.  Jekk kien hemm din l-idea fl-2007 li toħroġ din l-area għall-esproprju biex tkun għall-użu pubbliku, fl-2006 titfagħhielu f’żona fejn seta’ jiżviluppa li ried fiha!? Din x’loġika hi!? U fl-2007 stess tagħtik il-permessi ta’ żvilupp? Dan kompletament illoġiku. 

IS-SUR CHARLES DEGUARA: Naħseb li intom tapprezzaw li x-xogħol tagħna hu li nanalizzaw il-fatti kif ġraw u nikkummentaw fuqkom f’termini ta’ governanza tajba jew mhux tajba; ma nistax inwieġbek għax fl-1996 ma ġietx esproprjata l-biċċa sħiħa. 

ONOR. ROBERT ABELA: Imma int, Sur Awditur, ikkummentajt b’mod speċifiku – u ħa nfakkrek x’għedt fir-rapport –  li kien anomalu li l-PA toħroġ permess fl-2007 imbagħad jiġi esproprjat. Naqblu li wasalt għal dik il-konklużjoni? 

IS-SUR CHARLES DEGUARA: Iva. 

ONOR. ALEX MUSCAT: Ħa mmur lura fuq il-proċess li ntuża biex nivvalutaw l-art tal-Gvern, jiġifieri l-Arbitration Committee. Intom għedtuli li dan il-kumitat ma kellux terms of reference ta’ kif se jopera. 

IS-SUR CHARLES DEGUARA: Fil-prinċipju ma naqblux li dawk l-artijiet marru għad-diskussjoni. Aħna nemmnu li l-Gvern qatt ma missu ħa riskju li l-valur jonqos, kif effettivament ġara. 

ONOR. ALEX MUSCAT: Mid-dokumentazzjoni li rajtu sibtu kif waslu għal dawk iż-żewġ siti, ta’ San Ġwann u tas-Swieqi? 

IS-SUR CHARLES DEGUARA: Le, ma sibniex kif waslu għal dawk iż-żewġ siti. 

IS-SUR KEITH MERCIECA: Niftakar li fil-file kien hemm Minuta, però m’għandhiex data jiġifieri kienet diffikultuża. Nafu li ġrat bejn l-2010 u l-2012 u li sibt fil-file huwa li hemm tliet siti identifikati; San Ġwann, Swieqi u sit ieħor f’San Pawl tat-Tarġa. Ta’ San Pawl tat-Tarġa waqgħet… 

ONOR. ALEX MUSCAT: U kif waslu għal dawk l-artijiet m’għandkomx. 

IS-SUR KEITH MERCIECA: Milli qalulna, ġie nvolut l-estate management department, li kienet sezzjoni fi ħdan il-GPD, li identifikaw siti li ħasbu li kienu adatti għal skambju ta’ dan it-tip. 
 
ONOR. ALEX MUSCAT:  Sibtu dokumentazzjoni tal-Kumitat ta’ Arbitraġġ li twaqqaf li anke kien jipparteċipa fih il-perit magħżul minn sid l-art?

IS-SUR KEITH MERCIECA: L-Onor. Abela qabel semma li sibna ħafna nuqqas ta’ dokumentazzjoni, u forsi hawnhekk nixteq  nippreċiża li kien hemm ukoll aspetti tal-proċess li kienu dokumentati sew. Il-proċessi tal-PEC kienu dokumentati sew ħafna, u l-iktar li sibna kienu nuqqasijiet fil-każ tal-Arbitration Committee dwar din il-mistoqsija li qed tagħmel inti. Sibna ftit dokumenti ‘l hemm u ‘l hawn li jindikaw li kienu qegħdin jiltaqgħu, min kienu u x’kienu qegħdin  jiddiskutu, imma żgur li ma sibniex kollox.

ONOR. ALEX MUSCAT: Fl-opinjoni tagħkom, għall-fini ta’ awditjar, id-dokumentazzjoni li sibtu tal-Kumitat tal-Arbitraġġ kienet adegwata?  

IS-SUR CHARLES DEGUARA: Xejn.

ONOR. ROBERT ABELA: Ma sibtu xejn? 

IS-SUR KEITH MERCIECA: Sibna ftit emails ‘l hemm u ‘l hawn.

ONOR. CLAYTON BARTOLO: Dan juri kif l-Arbitration Committee ma kellux proċedura kif intgħażel, ma kellux terms of reference biex jaħdem, u on top of that – biex nitfgħu l-melħ fuq il-ferita – ma kienx hemm lanqas dokumentazzjoni adegwata. U dan mexxa proċess ta’ €5 miljuni u fuqhom!

IS-SUR CHARLES DEGUARA: Kif qal tajjeb is-Sur Mercieca, inbidel id-DG u donnu minn dak li qegħdin nifhmu.... Għax inti tipprova tinterpreta sitwazzjoni minn dak li ssib. Aħna qegħdin nifhmu li nbidel l-istil ta’ kif kien imexxi d-DG; wieħed kien imexxi mod, u dan iddeċieda fuq dan il-kumitat. Naħseb id-DG ikun jista’ jispjegalkom għaliex għażel dan il-metodu. 

IĊ-CHAIRPERSON: Intom kellimtuh lid-DG?

IS-SUR KEITH MERCIECA: Dażgur.

IĊ-CHAIRPERSON: Takom spjega?

IS-SUR KEITH MERCIECA:  Spjega fuqhiex?

IĊ-CHAIRPERSON: Għax inti qed tgħid li meta nbidel id-DG donnu nbidlet is-sistema. Dan osservajtu int, jew qallek hu li biddlu s-sistema għax deherilhom li kienet aħjar, għax “hekk” u għax “hekk”? 

IS-SUR CHARLES DEGUARA:  Osservajniha aħna.

IĊ-CHAIRPERSON:  U wara li osservajtuha, did you bring it up mad-DG?	:  U wara li osservajtuha did you bring it up mad-DG?

IS-SUR KEITH MERCIECA: Iva, dażgur.

IĊ-CHAIRPERSON: U x’kienet ir-reazzjoni tad-DG mal-claim tagħkom? X’kienet il-ġustifikazzjoni, id-difiża, l-ispjegazzjoni?  Sejħilha li trid.

IS-SUR KEITH MERCIECA: Wieħed dejjem jista’ jara t-transcript, però nista’ nassigurak li ħafna drabi r-risposta tipika li jkollna hi li ma jiftakarx jew tkun mistoqsija tant dettaljata...   Niftakru li dan l-eżerċizzju għamilnih fl-2016 u konna qegħdin nistaqsu lid-DG għalfejn iddeċieda hekk fl-2012 jew fl-2011, jiġifieri ftit diffiċli biex jirrispondina b’ċertu sens. 

ONOR. CLAYTON BARTOLO: Għalhekk għandhom jinżammu records tajbin biex jekk ftit, jew anke ħafna, żmien wara jiġi xi ħadd li ma jkunx involut fil-każ....

IS-SUR KEITH MERCIECA: Nabel mija fil-mija, però ħafna drabi ma tistax iżżomm record ta’ kollox. 

ONOR. ALEX MUSCAT: Fl-analiżi li għamiltu rajtu li man mano li bdejna noqorbu lejn it-8 ta’ Marzu, 2013 bħal donnu l-proċess beda jitħaffef iktar? Anke t-timeline li intom esponejtu hawnhekk turi li filli l-communication kienet ġieli taqbeż is-sitt xhur, jekk mhux iktar, u qisu f’daqqa waħda kien hemm ċerta urġenza biex jiġi konkluż dan il-proċess. Ħassejtu li f’daqqa waħda kien hemm ċerta urġenza?

IS-SUR KEITH MERCIECA: Skont it-timeline qisu għandna l-ewwel indikazzjoni ta’ laqgħat tal-Arbitration Committee f’Ottubru 2012, jiġifieri qegħdin inħarsu lejn il-perjodu Ottubru 2012 sa Marzu 2013. 

ONOR. ALEX MUSCAT: Jien qed nitlaq mill-mument anke li l-Gvern wera x-xewqa li jesproprja l-aħħar parti tal-art. Jekk m’iniex sejjer żball, hawnhekk qegħdin nitkellmu dwar l-2009 jew l-2010.

IS-SUR KEITH MERCIECA: Inti qed tmur iktar lura. 

ONOR. ALEX MUSCAT: Fl-2010.

IS-SUR KEITH MERCIECA: Proprjament biex inkunu preċiżi, l-ewwel darba li sibna xi dokumentazzjoni li tindika li l-Gvern xtaq jesproprja din l-art kien fl-2009. Fl-2009 saret evalwazzjoni tal-art li ġiet stmata €3.6 miljun. Jiġifieri dan kien qisu l-ewwel dokument li jindika li hemm xi interess, imma mhemm xejn ħlief evalwazzjoni. Ma kienx hemm il-kuntest ta’ għalfejn hemm evalwazzjoni hemmhekk. 

ONOR. ALEX MUSCAT: Qed nifhem li anke biex wasaltu għal dan ir-rapport tkellimtu mad-DG tal-GPD ta’ dak iż-żmien. Id-DG ta’ dak iż-żmien fit-28 ta’ Frar kien kiteb jinforma lill-Ministru li ma kienx prudenti li tiġi konkluża din it-transazzjoni. Staqsejtuh għaliex kien ħaseb hekk? 

IS-SUR CHARLES  DEGUARA: Kienet ovvja għalxiex. Għax kienet ġejja elezzjoni. Ma kienx hemm bżonn tistaqsi. 

ONOR. CLAYTON BARTOLO: Jiġifieri konna qegħdin f’kampanja elettorali u l-Parlament kien xolt. 

IS-SUR KEITH MERCIECA: Staqsejnih żgur, ma nafx ngħidlek eżatt x’irrispondiena.

ONOR. CLAYTON BARTOLO: Biex inkunu korretti mad-dati, fit-28 ta’ Frar il-Parlament kien xolt.

IS-SUR CHARLES DEGUARA: Jien se nkun fair kif irid ikun ix-xogħol tagħna u se ngħid li hawnhekk għandna mixed feelings fuq din il-ħaġa. On one side dan kien proċess li kien beda qabel, ma kienx proċess li beda ġimgħa qabel l-elezzjoni ċumm bumm, però nħossu li għandha ssir xi ħaġa biex nindirizzaw din... M’hemm xejn x’jimpedixxi lil ebda gvern sal-aħħar ġurnata tal-elezzjoni li ma jistax jieħu deċiżjoni. Aħna nemmnu li għandu jkun hemm xi tip ta’ policy li f’ċertu żmien... Hemmhekk biss nistgħu ngħidu għamel ħażin jew għamel tajjeb. Jekk mhemmx dan ma nistgħux ngħidu li għamel ħażin jew li għamel tajjeb.

ONOR. ROBERT ABELA: Ħalli nagħmel żewġ punti. Kif qallek tajjeb l-Onor. Alex Muscat, naqblu li l-parir li kellu l-Ministru Jason Azzopardi mid-DG tal-Lands kien li ma kienx prudenti li jibqa’ għaddej b’din id-deal.  (Interruzzjonijiet)  Kellek il-microphone mitfi però qed tgħid li dak kien il-parir li kellu. U l-Onor. Azzopardi mexa kontra dak il-parir li kellu. 

IS-SUR CHARLES DEGUARA: Hekk hu. Tah spjegazzjoni.

ONOR. ROBERT ABELA: Tah spjegazzjoni u mexa fid-direzzjoni opposta. Kieku ma kienx hemm it-telf ta’ €1.13 miljun għall-fondi pubbliċi,  forsi kont nasal biex naqbel mal-konklużjoni tiegħek, imma mbagħad trid taraha fl-assjem tagħha li dik id-deċiżjoni tal-Ministru wasslet għal telf ta’ €1.13 miljun. Li qed ngħid jien hu illi kieku l-Onor. Azzopardi mexa mal-parir tekniku li kellu, id-deal ma kenitx tingħalaq. Naqblu?

IS-SUR CHARLES DEGUARA: Hekk hu.

ONOR. ROBERT ABELA: U l-proprjetà tal-privat kienet tibqa’ għand il-privat u l-proprjetà tal-Gvern kienet tibqa’ għand il-Gvern. Inti, Sur Awditur, kont preżenti għal-laqgħat ta’ dan il-Kumitat fejn investigajna l-ingaġġ ta’ ħaddiema, jiġifieri l-employment ta’ ħaddiema, f’Wasteserv waqt il-kampanja elettorali.  Tiftakar tajjeb li dakinhar in-naħa tal-Oppożizzjoni, fosthom l-Onor. Jason Azzopardi nnifsu, kienu ħadu l-pożizzjoni li fil-kampanja elettorali l-ingaġġ mal-Gvern għandu jiġi ffriżat? Hekk kienu qalu li hija s-sitwazzjoni korretta. Tiftakar li kienu ħadu dik il-pożizzjoni? 

IS-SUR CHARLES DEGUARA:  Mill-Minuti tista’ tiċċekkja li ntqal hekk. 

ONOR. ROBERT ABELA: Imma ara tiftakarx li kienu ħadu dik il-pożizzjoni. 

IS-SUR CHARLES DEGUARA:  Hekk hu.

ONOR. ROBERT ABELA:  Mela l-pożizzjoni li ħa l-Onor. Jason Azzopardi u sħabu tal-Oppożizzjoni kienet li fil-kampanja elettorali tal-2017, fil-mument li bdiet il-kampanja elettorali, ma kellhomx jiġu mpjegati ħaddiema, u f’dan il-każ, deal ta’ €5 miljuni, erbat ijiem qabel l-elezzjoni ġenerali ma sabx diffikultà li jordna li jsir. Chronologically jew factually hekk ġraw l-affarijiet? 

IS-SUR CHARLES DEGUARA: Hekk hu, imma ma jimpedixxi xejn...

IĊ-CHAIRPERSON: Sur Awditur, għedilna x’inhuma l-konklużjonijiet tiegħek dwar dan il-fatt. Fir-rapport tiegħek tgħid:

“However...”.

ONOR. ROBERT ABELA: Għall-konsistenza. (Interruzzjonijiet) U fuq it-tip ta’ ħaddiema qegħdin nitkellmu mhux fuq deal ta’ €5 miljun! 

IĊ-CHAIRPERSON: L-Awditur fir-rapport tiegħu jgħid:

“...however, similarly deems valid the drive to conclude a process that had been long outstanding.”.

Onor. Abela, inti li sewwa tagħmel tfaħħar lill-Awditur għar-rapporti u l-konklużjonijiet li jagħmel, tista’ tara li l-Awditur, fil-konklużjoni tiegħu, għall-kuntrarju ta’ dak li qed tgħid int, qed jgħid li hu jifhem li l-argumenti kollha li nġabu huma validi “to conclude a process that had long been outstanding”. 

ONOR. ROBERT ABELA: U daqstant ieħor kien validu l-parir tad-Direttur Ġenerali tal-Artijiet li qallu biex ma jibqax għaddej. L-aħħar li niftakar li ngħalqet deal ta’ €5 miljun...

IĊ-CHAIRPERSON: Però l-Awditur ma jaqbilx miegħek dwar dak il-każ.

ONOR. ROBERT ABELA: Sur President, x’inhi l-pożizzjoni tiegħek? Kif tispjega l-kuntrast mal-pożizzjoni li ħadt fil-każ ta’ Wasteserv?

IĊ-ĊHAIRPERSON:  Jien qed ngħid li l-Awditur qed jagħmilha ċara li jifhem li kellu jintemm proċess li had long been outstanding.

ONOR. ROBERT ABELA: Għalfejn iġġustifika dik id-deċiżjoni tal-Ministru...

IĊ-CHAIRPERSON: Qed ngħidlek, qed naqralek. 

IS-SUR CHARLES DEGUARA: Imma mbagħad hemm sentenza oħra...  

IĊ-CHAIRPERSON:   Ir-rapport  li għandna quddiemna jgħid li wara snin ta’ whatever għaddej...  Jiġifieri, biex niftehmu, dan mhux xolja l-Parlament u vvintaw 700 promotion f’erba’ ġimgħat. Dan huwa proċess li dam għaddej erba’ snin. 

ONOR. ROBERT ABELA: Jien nista’ nifhem ukoll għaliex kien hemm din l-għaġġla partikolari biex din id-deal tingħalaq erbat ijiem qabel l-elezzjoni ġenerali! Kulħadd jasal għall-konklużjonijiet tiegħu għalxiex din id-deal saret fil-ġimgħa tal-elezzjoni. 

IĊ-CHAIRPERSON: Onor. Abela, jien qed niġbed l-attenzjoni għall-konklużjoni tal-Awditur. Naturalment ikun hemm min jaqbel u jkun hemm min ma jaqbilx. 

ONOR. ROBERT ABELA: Kellna t-tieni waħda; kellna l-€5 miljun tax-Shell ukoll f’dik il-kampanja elettorali! 

IĊ-CHAIRPERSON: Onor. Abela, tista’ taqbel jew tista’ ma taqbilx... 

ONOR. ROBERT ABELA: Mhux ovvja li ma naqbilx! 

IĊ-CHAIRPERSON: ...però bħala fatt l-Awditur ikkonkluda li jista’ jifhem u japprezza li din id-deal ġiet konkluża għax mhijiex deal li bdiet l-għada li xolja l-Parlament u ġiet konkluża...

ONR. ROBERT ABELA: U l-poplu jitlef €1.3 miljun! 

IĊ-CHAIRPERSON: ...imma hija deal li kienet ilha tiġi nnegozjata għal aktar minn tliet snin.  Dak huwa li qed jgħid l-Awditur.  Issa tista’ ma taqbilx mal-Awditur, imma trid tagħżel fejn taqbel u fejn ma taqbilx! 

ONOR. ROBERT ABELA: Ma naqbilx żgur ma’ dak li ġara u naqbel mal-Awditur fejn intilfu €1.3 miljun mill-valur tal-proprjetà tal-Gvern. 

IĊ-CHAIRPERSON: Silettiv. 

ONOR. ROBERT ABELA: Mhux silettiv, dak huwa l-prinċipju ġenerali. Kieku l-poplu Malti ħa a good value for money, kieku kien hemm governanza tajba, naħseb li d-data tal-kuntratt li fiha sar it-trasferiment ma kenitx se tkun ta’ rilevanza enormi, imma meta tgħaqqad kollox flimkien, id-data, il-valur qawwi li ntilef mill-poplu Malti u li d-dokumenti ma nstabux, imbagħad l-affarijiet jibdew jgħaqdu b’mod differenti. 

ONOR. ALEX MUSCAT: Sur Awditur, fid-dawl ta’ dan l-ammont ta’ nuqqasijiet li sibtu f’dan il-proċess x’taħsbu li seta’ sar aħjar biex jiġi ggarantit value for money aħjar għall-poplu Malti? 

IS-SUR CHARLES DEGUARA: Seta’ sar ħafna aħjar, fis-sens li dejjem jista’ jsir aħjar.  With hindsight ikun faċli tara x’jista’ jsir aħjar. 
ONOR. ALEX MUSCAT: Imma llum, biex nitgħallmu minn proċess bħal dan? 

IS-SUR CHARLES DEGUARA: L-ewwel nett, għandha tinżamm dokumentazzjoni adattata – iddejjaqna ngħiduha u dejjaqna n-nies ngħiduha – biex tispjega għalfejn tkun ittieħdet kull deċiżjoni, minn min ittieħdet, u kif ittieħdet, jiġifieri dik tad-dokumentazzjoni hija importanti ħafna. It-tieni – qed nerġa’ nirrepeti u skużawni – aħna nħossu li l-proprjetà  tal-Gvern li ngħatat b’kumpens ma missha qatt ġiet għall-iskrutinju tal-bord tal-arbitraġġ. Aħna nħossu li l-valur tal-proprjetà tal-Gvern imissu baqa’ kif kien u mhux naqas, kif effettivament ġara. L-evalwazzjoni tal-artijiet tal-Gvern għandha ssir b’mod iżjed professjonali biex jekk biċċa art tiswa… Sfortunatament donnu li meta l-Gvern jiġi biex jixtri jkun hemm standard, u meta jiġi biex ibigħ – u m’iniex qed ngħid għal dan il-każ biss, imma qed ngħid għal ħafna każijiet – ikun hemm standard ieħor.  Dak huwa ħażin. Aħna jinteressana biss li jiġi ssalvagwardat l-interess tal-Gvern, u naħseb li dan ma jiġix issalvagwardat jekk nużaw standard differenti meta l-Gvern ibigħ u meta l-Gvern jixtri. 

ONOR. ALEX MUSCAT: Proprju fuq dan li qed tgħid inti, invista li kien hemm tibdil fil-liġi, il-fatt li llum meta qed issir valutazzjoni ta’ biċċa art jitqabbdu tliet periti indipendenti biex flimkien jaslu għall-valutazzjoni, taħseb li hija sistema aktar tajba biex tasal għall-valutazzjoni ta’ proprjetà, kemm tal-Gvern fejn qed jagħti bħala skambju, kif ukoll fejn qed jixtri? 

IS-SUR CHARLES DEGUARA: Skont kif issir għax, pereżempju, f’dan il-każ hemm punt fejn qabdu iżjed minn perit wieħed biex jagħtu evalwazzjoni, imma kienu diġà jafu l-valutazzjoni tal-periti l-oħra. Mela jitqabbad is-Sur Mercieca u jagħti evalwazzjoni ta’ “X” ewro, imbagħad nitqabbad jien, imma lili jkunu nfurmawni kemm kienet il-valutazzjoni tas-Sur Mercieca! Huwa tajjeb li nifirxu r-riskju u jkun hemm aktar minn perit wieħed, basta li l-periti ma jkunux jafu l-evalwazzjoni ta’ xulxin. 

IS-SUR NOEL CAMILLERI (Deputat Awditur Ġenerali): Ili ngħid u nibqa’ ngħid li hemm bżonn li l-barri naqbduh minn qrunu u l-Gvern jara x’inhu l-valur tal-proprjetajiet tiegħu, inkluża l-art, jiġifieri tingħata stima. Fuq il-balance sheet tiegħu għandu jkun hemm almenu stimi biex għallinqas inkunu nafu eżattament il-valur tal-artijiet li hemm. Jekk se nibqgħu, Gvern wara ieħor, nivvalutaw l-art meta niġu bżonn, ma naħsibx li nkunu qed nagħmlu pass ‘il quddiem. Jiġifieri l-ewwel nett, il-Gvern għandu jara x’għandu tiegħu u x’ma għandux tiegħu, u t-tieni, il-proprjetà li għandu, b’xi mod tiġi stmata u tinżel fil-balance sheet tal-Gvern. Għalkemm Gvern wara ieħor kulħadd jgħid li eventwlament se naslu għal din il-ħaġa, s’issa għadna m’aħniex hemmhekk. Naħseb li sakemm il-Gvern ma jkunx jaf eżattament x’għandu, u almenu jkollu stima tal-proprjetà kollha li għandu, fosthom artijiet u bini, ma naħsibx li nistgħu nimxu ħafna ‘l quddiem. 

ONOR. ROBERT ABELA: Fir-rapport tagħkom wasaltu għall-konklużjoni li l-Gvern suppost ġabar somma fuq il-kuntratt ta’ €21,000. Għalxiex dik is-somma ma nġabritx dakinhar? 

IS-SUR CHARLES DEGUARA: Ma nistax inwieġeb. Naħseb min kien qed imexxi d-dipartiment jista’ jgħid għalfejn ma nġabritx. 

ONOR. ROBERT ABELA: Jiġifieri bħala fatt suppost inġabret is-somma ta’ €21,000 min-naħa tal-Gvern… 

IS-SUR CHARLES DEGUARA: Għax qisu sar overpayment. 

ONOR. ALEX MUSCAT: Staqsejtuhom għalfejn ma nġabrux? 

IS-SUR CHARLES DEGUARA: Safejn naf jien staqsejnihom. 

IS-SUR KEITH MERCIECA: Iva, milli rriżulta kien żball fil-kalkolu. Huwa ċar li huwa żball tad-dipartiment. 

ONOR. ALEX MUSCAT: Jiġifieri tħallsu aktar milli effettivament kellhom jitħallsu? 

IS-SUR CHARLES DEGUARA: Sar qisu overpayment. 

IĊ-CHAIRPERSON: Qed nitkellmu għax fuq il-valutazzjoni tat-taxxa, il-boll eċċ... 

IS-SUR KEITH MERCIECA: Eżatt. 

ONOR. ROBERT ABELA: Fis-set off tal-ammonti, il-Gvern irċieva €21,000 inqas. 

IĊ-CHAIRPERSON: Jiġifieri kien hemm diskrepanza bejn dak li ġie kkalkolat in kwantu għal dak li għandu x’jaqsam ħlas ta’ bolla u fil-gains... 

ONOR. ROBERT ABELA: Il-plus u l-minus naraha ftit anomala li €21,000… Plus u minus kellhom jagħmlu! U tlifna €21,000! 

IĊ-CHAIRPERSON: Jiġifieri kien hemm il-kwestjoni ta’ x’rata ta’ taxxa titħallas u x’rata ta’ capital gains trid tħallas. 

ONOR. ROBERT ABELA: Le, mhijiex kwestjoni ta’ rati. 

IS-SUR KEITH MERCIECA: Huwa ammont. 

ONOR. ROBERT ABELA: Kwestjoni ta’ ammont, jiġifieri mhux kwestjoni ta’ rati imma ta’ konteġġi. 

IĊ-CHAIRPERSON: Hekk hu, ta’ konteġġi, ta’ kif taħdem il-capital gains u l-boll. Hekk jew mhux hekk? 

ONOR. ROBERT ABELA: Le, kwestjoni ta’ pluses u minuses, ma kienx hemm kwestjoni ta’ prinċipji. Pluses u minuses ġabu €21,000 oħra minn taħt il-Gvern. Il-mistoqsija hija għaliex ma nġabrux. 

IS-SUR CHARLES DEGUARA:   ....u d-differenza hija eżatt €21,119. 

ONOR. ROBERT ABELA: Li ma nġabrux. 

IS-SUR CHARLES DEGUARA: Li ma nġabrux sa meta għamilna r-rapport. Nispera li sal-lum inġabru.

ONOR. ROBERT ABELA: Intom ikkomunikajtu mal-Awtorità tal-Artijiet biex tieħu passi ħalli tiġbor dak li kellu jinġabar dakinhar? 

IS-SUR CHARLES DEGUARA: Aħna semmejniha fir-rapport. 

IS-SUR KEITH MERCIECA: Aħna nieqfu sar-rakkmandazzjoni. 
ONOR. ROBERT ABELA: Sur President, mela jien min-naħa tal-Gvern se nagħmel talba lill-Awtorità tal-Artijiet biex tieħu dawk il-passi kollha meħtieġa biex din is-somma... Nifhem li l-€1.3 miljun mitlufin imorru sfortunatament mal-miljuni l-oħra li ntilfu fiż-żmien l-Amministrazzjoni tal-Onor. Jason Azzopardi, imma dawn il-€21,000, fl-opinjoni tiegħi huma recoverable. 

IĊ-CHAIRPERSON: Onor. Abela, jiġifieri int qed tikkonferma li wara sitt snin… 

ONOR. ROBERT ABELA: Dawn suppost inġabru… 

IĊ-CHAIRPERSON: Qed nifhem sew li kkonfermajt li ma nġabrux? 

ONOR. ROBERT ABELA: Nikkonferma li suppost inġabru fuq il-kuntratt u ma nġabrux. 

IĊ-CHAIRPERSON: Iva, imma dan ir-rapport ħareġ sena u nofs ilu. Allura dan ir-rapport il-Gvern tefgħu fil-kexxun, jew aġixxa fuqu? Dak li qed nistaqsik. 

ONOR. ROBERT ABELA:  Jien qed ngħidlek li din is-somma ta’ €21,000 suppost li nġabret fil-5 ta’ Marzu 2013, għal raġuni misterjuża ħafna ma nġabritx, u issa int qed tipprova tixħet il-ballun f’saqajn ħaddieħor – lil min daħal wara l-2013 – għax ma nġabritx. 

IĊ-CHAIRPERSON: Int għamilt statement li se titlob lill-Gvern biex jiġborhom u allura qed nistaqsik: Qed tassumi li l-Gvern ma ġabarhomx? 

ONOR. ROBERT ABELA: Ħu daqsxejn paċenzja ħalli nispiċċa. Jien qed ngħid li minn din in-naħa se ssir talba kif għamilna fil-każ ta’ Spinola. F’dak il-każ irnexxielna, bis-saħħa tal-ħidma tagħna, nirkupraw flejjes favur il-Gvern. F’dan il-każ qed nitlob li jsir l-istess, li għas-seduta li jmiss jitla’, jew is-CEO jew iċ-Chairman tal-Awtorità tal-Artijiet, jikkonfermaw jekk wara r-rapport tal-Awditur Ġenerali dik is-somma ta’ €21,000 ġietx irkuprata, jekk le jagħtina spjegazzjoni għaliex u xi proċeduri se jittieħdu biex tiġi rkuprata. Naħseb li b’hekk inkunu, safejn nistgħu, naqdu l-funzjoni tagħna bħala Kumitat. 

ONOR. ALEX MUSCAT: Nistgħu anke nibagħtu nistaqsuh din l-informazzjoni. 

ONOR. ROBERT ABELA: Eżatt. 

IĊ-CHAIRPERSON: Dejjem jekk ma nġabrux. 

ONOR. ROBERT ABELA: Naturalment. 

ONOR. ALEX MUSCAT: Mela tlaqna mill-punt fejn intużat din il-proċedura li ma tantx kienet normali minħabba li ma kienx hemm il-flus ivvutati biex isir dan l-esproprju. 

IS-SUR CHARLES DEGUARA: Proċedura ta’ tpartit ta’ artijiet qegħdin ngħidu hux? Kollox sew. 

ONOR. ALEX MUSCAT: Wara li saru n-negozjati kollha, jiġifieri d-deċiżjoni ttieħdet fil-bidu tal-2010, Fekruna Ltd. ġew infurmati f’Jannar li l-Gvern kellu l-ħsieb li jesproprja l-art tagħhom – skont it-timeline li rriproduċejtu hawnhekk – u wara li ntemmu n-negozjati, inqas minn sentejn wara, f’Diċembru ttieħdet id-deċiżjoni li b’mod formali jsir l-esproprju. Il-mument li saret it-talba għall-esproprju – u hawnhekk t-transazzjoni ġiet valutata €5 miljun – ħarġu l-flus?  Għax il-liġi tgħid li l-Gvern irid joħroġ il-flus bil-quddiem, ipoġġihom f’kont, imbagħad jidħol l-element fejn jekk mhux se jittieħdu dawk il-flus allura jieħu l-art bi tpartit. Intom ikkonfermajtu li l-Gvern mexa ma’ dik il-proċedura? 

IS-SUR KEITH MERCIECA: Milli nista’ niftakar ma mexiex ma’ din il-proċedura. L-uniċi flus li tpoġġew kienu l-ammont li kien dovut bħala taxxa li mbagħad inġabret mill-Ministeru għall-Finanzi. Suġġett li nikkonferma dawn il-fatti, imma milli niftakar ma ġewx depożitati… 

ONOR. ALEX MUSCAT: Tħallset id-differenza biss. 

IS-SUR KEITH MERCIECA: Iva. 

ONOR. ALEX MUSCAT: Ikkoreġuni, imma dan imur kontra l-liġi tal-2004 li tgħid li meta l-Gvern jesproprja, joħroġ il-valur totali tal-proprjetà, imbagħad, se mai, tinġibed lura d-differenza u allura jkun infetaħ kont bankarju apposta l-mument li jkun intlaħaq qbil fuq il-permuta. Għaliex hawnhekk intużat proċedura differenti? 

IS-SUR CHARLES DEGUARA: Niċċekkjawha din għax hija mistoqsija tajba. Safejn naf jien, at a certain stage il-GPD kien għamel każ fejn meta ma jkunx hemm fondi biżżejjed, issir permuta diretta.  U f’każi oħra hekk sar, jiġifieri jien nieħu l-art tiegħek, nagħtik b’kumpens żewġ artijiet u d-differenza kienet ta’ €725,000. Effettivament, kif qal is-Sur Mercieca, pagament ta’ €725,000 biss għadda, mill-bqija sar straight swap. 

ONOR. CLAYTON BARTOLO: Jiġifieri bħala parti minn din id-deal, Fekruna Ltd. iffrankat ‘il fuq minn €700,000 f’taxxa u bolla li kienu due lill-Gvern. 

IS-SUR KEITH MERCIECA: Le. 

ONOR. CLAYTON BARTOLO: Hekk qiegħda. 

ONOR. ALEX MUSCAT: At one point intom issemmu li saret diskussjoni fuq it-taxxa li kellu jħallas sid Fekruna Ltd. 

ONOR. ROBERT ABELA: Kien hemm ekwiparazzjoni u għamlu offsetting bit-taxxa. 

IS-SUR KEITH MERCIECA: Eżatt. 

ONOR. ALEX MUSCAT: Biex kien hawn dan l-off set li ma jidhirlix li hija proċedrua normali... Hija proċedura normali li jsir dan l-off setting bejn ministeru u ieħor? 

IS-SUR KEITH MERCIECA: Mill-esperjenza tagħna mhijiex proċedura normali. 

ONOR. ALEX MUSCAT: Inġabu l-permessi neċessarji biex issir din il-proċedura? 

IS-SUR KEITH MERCIECA: Il-permessi neċessarji nġabu għax kienu meħtieġa biex isir it-trasferiment tal-flus, però dejjem qed nitkellem mill-perspettiva ta’ dawk il-każijiet li ħarisna lejhom aħna. U aħna ma ħarisniex lejn il-każijiet kollha. 

ONOR. ALEX MUSCAT: Il-proċedura nafu x’inhi, minkejja li xi ħadd ikollu jieħu mingħand il-Gvern u forsi jrid jgħaddi flus band’oħra… 
[bookmark: _GoBack]IS-SUR CHARLES DEGUARA:  Onor. Muscat, fit-timeline tagħna hemm li fis-27 ta’ Diċembru saret request lill-Ministru ta’ dak iż-żmien fejn talbuh awtorizzazzjoni biex issir l-esproprjazzjoni, biex isir skambju ta’ artijiet, u biex isir pagament ta’ €725,000.  Fit-28 ta’ Diċembru 2012, il-Ministru ta l-approval. Naħseb li dan jindirizza l-mistoqsija tiegħek. 

ONOR. ALEX MUSCAT: Fil-proċess li rajtu intom, x’kien l-involviment tas-Segretarju Parlametnari Jason Azzopardi, jew tal-Ministru? 

IS-SUR CHARLES DEGUARA: Dan l-approval kien l-iżjed involviment dirett tiegħu f’din l-kwestjoni, mill-bqija, bħal f’kull każ ieħor, l-eżekuttiv iżomm lill-Ministru tiegħu infurmat bl-iżviluppi tal-każ. Jiġifieri l-intervent tiegħu per se kien fit-28 ta’ Diċembru meta ta l-approvazzjoni tiegħu. 

IĊ-CHAIRPERSON: Ma jidhirx li hawn aktar domandi għal-lum.  Nitlob li sas-seduta li jmiss tiġi sottomessa l-informazzjoni li ġiet mitluba. Forsi s-segretarja tindikalkom eżattament x’kienet dik l-informazzjoni. 

IS-SUR CHARLES DEGUARA: Il-kompożizzjoni tal-PEC u tal-Arbitration Board. 

IĊ-CHAIRPERSON: Grazzi ħafna. Il-Kumitat qed jiġi aġġornat għal bħal-lum ġimgħa fl-4:30 p.m. bl-item fuq l-aġenda jkun il-kontinwazzjoni tad-diskussjoni dwar dan l-istess rapport fejn inkomplu nisimgħu x-xhieda li jindikawlna n-naħa tal-gvern. Qed nifhem li s’issa m’għandkomx ismijiet, hux hekk? 

ONOR. ROBERT ABELA: Le, nindikawhom aktar ‘il quddiem. 

IĊ-CHAIRPERSON: Onor. Abela, l-importanti li tindikawhomlna kmieni biex jekk ikun hemm xi xhud li ma jkunx jista’ jattendi jiġi sostitwit b’xhud ieħor. Il-laqgħa hija aġġornata. 

Fl-4:22 p.m. il-Kumitat aġġorna.


